
Тэрч 1уащхьэхэм удэк1мэ, Къаншыуей жылэр къиухъуреихьу таурыхъ 
щ1ып1э зэрыщы1эм зэпымычу дыкърагъэда1уэрт дэ нэхърэ нэхъыжь 
къуажэдэс щ1алэ ц1ык1ухэм. Къызэрыджа1эмк1э, къапык1эм я инагък1и 
1эф1агък1и  къыпэхъун нэгъуэщ1 зы щ1ып1и ущримыхьэл1эну, абы щыкуэдт 
тутей хадэ хьэлэмэтхэр. 

… Щы1эщ абы псы щ1ы1эмыл зэрыт псыкъуий нэхъ куу дыдэри,
пэгъунэгъущ чыц1ыр зи шхыныгъуэ бдзэжьей п1ащэхэр зыхэс гуэлри. Аузыр 
яуфэбгъуащ хужь-ф1ыц1афэу зи джабэр ек1уэк1 хъарбызхэр, фом хуэдэу 
1эф1ыпс хъэуан дыщафэхэр. Хьэхэм мэл гуартэхэр ягъэхъу, лъэныкъуэк1э 
тхьэк1умэк1ыхь хужьхэр къыщызэрохуэк1, «лъахэм» щыпашэр зэхагъэк1ми 
ярейуэ. Мэрак1уэ жыгхэм жьындур къыхоплъ, губгъуэ джэдхэр абыхэм я 
лъабжьэм щоулъэпхъащэ… 
А щ1ып1э телъыджэр ди нэгу къыщ1агъэувэми, ар зэдгъэлъэгъун хуэдэу 
гъуэгу дытехьэным иджыри зы илъэситхук1э дежьэн хуейуэ жа1эрти, 
нэхъыжьхэр къытщ1энак1эрт. Апхуэдэ псалъэмакъхэм дэ а 1уэхум нэхъ 
ерыщу дыхуригъак1уэрт.    

Зэгуэрым щ1алэ ц1ык1уитхум - илъэсищым къыщыщ1эдзауэ илъэситху 
зи ныбжьынухэр - Белэмыкъуэ щ1ыналъэ дахэр зэдгъэлъэгъуну мурад тщ1ащ. 
Псы е гъуэмылэ т1ыгъын хуейуэ дэнэ щытщ1энт, дыгъэ гуащ1эм дыхэувауэ 
дык1уэц1рок1. Къуажэр къызэднэк1ри, нэхъ лъагэу къытщыхъу 1уащхьэм 
зыдгъэпсэхуну, адэк1э здэдунэт1ынур зэхэдгъэк1ыну дыщет1ысэхащ. А 

гъэмахуэр апхуэдизк1э уэгъу хъуати, щ1ыр зэрыщыту зэгуэтхъат. Дэри куэд 
дэмык1ыу ди 1ур игъущык1ащ, псы дылъыхъуэу щ1эддза щхьэк1э, бгъуэтмэ 
къащтэ, жыхуи1эращ. Адэк1э нэк1уэн ямыдэу гъуэгыу щ1адзэри, илъэс 
щырыщ зи ныбжь  ди гъунэгъу щ1алэ ц1ык1уит1ым къуажэмк1э ягъэзэжащ. 
Щ1алэ ц1ык1уищ къэнар нэхъ ерыщхэрат - сэ, си къуэш Вовэ, ди гъунэгъу 

1 1  (Володя). Зыдмы1эжьэу ди гъуэгум хэдгъэщ1мэ нэхъ 
тф1экъабылу дежьащ.  

Ди щ1ыбыр дыгъэм трисык1арэ сабэ защ1э дыхъужауэ сыхьэт зыбжанэ 
тк1уа нэужь, дынэсащ апхуэдизрэ «дызэпщ1ыхьа» лъахэм. Белэмыкъуэр, ди 
къуажэми хуэдэу, 1уащхьэ лъагэф1хэм я зэхуакум дэтт. Жыжьэу уплъэмэ, 
жыг хадэ щхъуант1эм гъунэ иуплъыфыркъым. Жыг хадэм пэмыжыжьэу унэ 
лъахъшэ ц1ык1у (кошарэ) къып1эщ1олъагъуэ, мывэк1э къэгъэт1ылъыхьа 
псыкъуийри гъунэгъущ.  

Асыхьэту дызэрешари т1эщ1эгъупщык1ыжат. Лъагъуэ ц1ык1ум дытету 
дыгуф1эу дожэх. Дынэсмэ, дызы1уплъэр «къызыф1эдгъэщ1ахэм» зэрещхь 
щы1экъым: псы тк1уэпс ярымыту пхъэ хьэкхъуафэхэр щыт мыхъумэ, унэм и 
1эгъуэблагъэм ц1ыхуи, 1эщи, мэл гуарти, бдзэжьей абрагъуи, 
тхьэк1умэк1ыхь хужьи, зыри щыдгъуэтыркъым. (Мыбдеж щагъэхъу хабзэ 
бжэнхэр гъатхэм Дзэлыкъуэ 1эхъуп1эхэм яхурт, ар дэ иужьк1эщ 
къыщытщ1ар). Ябгынэжауэ зы псыкъуий, псыр къызэрыдэпхьеин к1апси 
пэгуни гъунэгъуу умыгъуэтыну, щытщ.  

Псыкъуийм и лъащ1эр плъагъуркъым. Куу къыщ1эк1ынт, мывэ еддзыха 
щхьэк1э, зы макъи къэ1ужакъым. Къэдгъуэтакъым «ягъэхъыбара» гуэлри 
уеблэмэ зы псы к1энтхъи. Ди 1уэхур абдеж къызэрыщимык1ынур 
къыдгуры1уэри, тутей хадэм дыхыхьащ, ф1ыгъуэр ди гугъап1эу. Арщхьэк1э 
хадэри зэрыщыту къуацэ-чыцэрэ шупсыранэу къыщ1эк1ащ. Лъэбакъуэ 
пчыху, уи щ1ыфэр зыхафыщ1э. А псом и щ1ы1ужк1э, бжьэмрэ 
хьэдзыгъуанэмрэ ди щхьэщыгум щызолъатэри, ди псэр ягъэп1ейтей. 
Мэрак1уэ хъуахэр жыг щхьэк1э дыдэхэрщ зыпытри, ек1уэл1ап1э 
къахуэдгъуэтыфыркъым. Ауэрэ ди п1эм диуфэрэзыхьурэ, къыздик1ари 
къыдгурымы1уэу, къуаргъ гуп къызэкъуэлъэтащ. Зыпэмыплъа хьэщ1эхэр 
дыкъыщалъагъум, мурадыф1 зэрамы1эр къыдагъащ1эу, я дамэхэр яутхыпщ1у 
къытщхьэщылъэтащ. Ди къару къызэрихьк1э къудамэк1э абыхэм дахэуэурэ 
дакъы1эщ1эк1ри, жыг щ1агъ жьауэм зыщыщ1эдудыгъуащ.  

Ауэрэ зэманыр к1уэрт. Дыкъызэрежьэрэ псы дызэремыфам хуэдэт. 
Уэшх нэужьым щ1ы щ1ы1ум къытена псы ф1ейм ф1эк1а щыдмыгъуэтым, ди 
пл1э к1апэхэр хэтщ1эри, щыткъузыжым абы къыпытк1ур дэдгъэзейурэ 
дефащ. Дэнэ щытщ1энт, абы дрисымаджэнк1э хъуну?! Ди псыхуэл1эр 
апхуэдэу идгъэк1щ, щ1ы псы1эм дыщет1ысэхри ды1урихащ. 

Дыкъызэщыужа нэужь, ди щхьэм нэсащ «таурыхъ щ1ып1эк1э» зэджэр 
зэрышыпсэр, нэхъыжь щ1алэжь ц1ык1ухэр апхуэдэу къытщ1энэк1а къудейуэ 
зэрыарар. Щы1этэкъым мыбы къуалэбзу хьэлэмэтхэри, тхьэк1умэк1ыхьхэри, 
хъарбыз абрагъуэхэмрэ хъэуан фоупсхэмри, уеблэмэ зы къэк1ыгъэ дахи. 
Зэрыжыт1ауэ, дэнэк1и къуацэ-чыцэт. Жыг хадэм хьэ, джэду хьэулейхэр хэсщ, 

уафэм аддэ лъагэу бгъэхэр хуэму щохуарзэ… Унэм к1уэжын зэрыхуейр 
къэтщ1эжащ.  «Зэрызыдгъэбзэхар» къамыщ1эну дыщыгугъат.  Псом япэу 

1 1  и анэ  уэрамым дэлъэдащ и къуэ ц1ык1ур къилъыхъуэжу. 
Абы занщ1эу къыжра1ащ зэкъуэшит1ым ди гъусэу, «Белэмыкъуэ» жэнэт 
щ1ып1эр къилъыхъуэну ар зэрык1уар. Къуажэкум щызэхэлъэдащ ц1ыхур, 
адэк1э ящ1энумк1э зэчэнджэщыну. Ц1ыхухъуит1 къыхашри, гъуэгу тету япэу 
къа1эрыхьа шыдит1ымк1э ди лъыхъуак1уэ кърагъэжьащ (а зэманым шыдыр 
куэду зэрахуэрт, уэрамхэм дэут1ыпщхьауэ зэпымыууэ урихьэл1эрт). Зы 
сыхьэт е т1у хуэдэк1э Белэмыкъуэ къэсащ ахэр. Щ1алэ ц1ык1уищыр 
дызэхэуф1еярэ дыркъуэ мащ1эхэри ттелъу дыкъагъуэтыжащ. 
Зыдагъэтхьэщ1ыжщ, гъуэмылэ къыздащтахэр къыт1эщ1алъхьэри, зыри 
къытщымыщ1ам хуэдэу, шыдыгум дыкъит1ысхьэжащ. Илъэсипл1 хъуа 
пэтми, быдзышэ иджыри ефэ 1 1  а махуэм щигъэтат, ик1и ди 
«зек1уэм» нэхъ балигъ щыри дищ1ами ярейуэ, аф1эк1а зыми 
зыкъедгъэгъэпц1эжакъым.             

2016 ,   3-м

1949 гъэ, мазаещ. К1ий-гуо макъ къо1у: Къок1уэ, къок1уэ! Зэуэ шы лъэ 
макъымрэ теуэ-тепк1э, зэщ1эфие ц1ыхухэмрэ 1эуэлъауэшхуэ къагъэхъу. 
Адыгэ пшынэми и макъамэр ирешажьэ. Сэ ди гъунэгъум я пхъэ тахътэм 
сыкъыщоуш. Си анэр къыщ1элъэдащи: «Укъэуша, си къуэ ц1ык1у? 
Умышынэ. Нысашэр къэсауэ аращ», - же1эр… 

Ди адэ къуэш нэхъыщ1э Хьэжпагуэ и хьэгъуэл1ыгъуэти, нысащ1эм 
пэшыр щ1эхыу хуит къыхуэтщ1ын зэрыхуейур къызжи1ащ си анэм. 
Арщхьэк1э зитчыным дыхунэмысауэ, 1ыхьлы ц1ыхубз гупышхуэ зэрызехьэу 
къызэрыщ1огуэ пэшым, адыгэ фащэ зыщыгъ, зи нэк1ур шылэ хъарым 
игъэпщк1уа зы пщащэ къыщ1ашэри. Хьэлэмэту абыхэм яхузэф1ок1 
къак1элъыпхъэр ц1ыхухъухэм зыкъы1эпачыну. Унэишэр зэф1эмык1ауэ 
нысащ1эр ягъэлъагъуэ хъунутэкъым. 

Асыхьэту ц1ыхухэр нэхъри зэщ1охуабжьэ. Зэхэт гупышхуэр 
лъэныкъуит1у зэбгрожри, к1элындор к1ыхьым зы шу щ1алэ къытохутэ. Сэ 
занщ1эу къызгуры1уащ гъуэлъып1э щ1агъым нэхъ шынагъуэншэ щ1ып1э 
зэрызмыгъуэтынур ик1и сеп1эщ1эк1ыу сыщ1эпщхьащ. Куэд дэмык1ыу 
шууей хъыжьэр ц1ыхухъухэм щ1агъэц1ывык1ыжащ, си гур нэхъ мамыр 
хъужа нэужьи, си зыгъэпщк1уп1эм сыкъыщ1эк1ыжащ. 

Бзылъхугъэхэм нысащ1эм и тепхъуэр трахри, ди пащхьэ къохутэ 
хъыджэбз дахэ Бабыцэ (Женэ). Езыр лъагэщ, и щхьэцыгъуэшхуэр щ1ым нэс 
тоуэ. Хъыджэбзым и лъагагъым нэхъри хегъахъуэ пы1э хъурей ц1ык1у 
щхъуэк1эплъык1эм. 

Ц1ыхубзхэр псори зэрызыхэу бгъэдыхьэурэ нысащ1эр зрагъэц1ыхур, 
техьэпщ1эр я1ыгъыххэщи, саугъэтхэмк1э абы хуоупсэр. Си анэри, и нысэгъу 
нэхъыжьыр, Бабыцэ ирагъэц1ыху. Ар сэ къысхуэупсащ к1энфет 
щхъуэк1эплъык1э хъурей ц1ык1ухэм хуэдэк1э. Зауэ нэужьым абыхэм ф1эк1а 
нэгъуэщ1 1эф1ык1э ди къуажэм щыбгъуэтыну щытакъым. 

Арати, Къаншыуей къуажэмрэ Инарыкъуей жылэмрэ аргуэру 
унагъуит1к1э зэпыщ1а хъуащ - К1эрашэхэрэ Срыхъухэрэ. 

А махуэм щауэ зэк1ужу жылэдэсым яхэт К1эрашэ Хьэжпагуэ куэд 
щ1атэкъым л1ыгъэ зэрихьэу Хэку зауэшхуэм зэрыхэтрэ. 1942 гъэм 
къыщыщ1эдзауэ ар топгъауэу а маф1э лыгъэм хэтат, Белоруссиер, Польшэр 
щхьэхуит къэзыщ1ыжахэм ящыщт. Тек1уэныгъэм и махуэшхуэр абы 
къыщригъэхьар хагъэщ1а Берлин дежт. 1947 гъэм армэм къыхэк1ыжауэ дуней 
мамыр хъужам абы иджы псэгъу щищ1ырт илъэс 20 зи ныбжь, хъыджэбз 
къызэрыгуэк1 ц1ык1у Бабыцэ. Ари лэжьак1уэшхуэт, учетчицэу къуажэ 
колхозым 1утт. 

…Жэщищ-махуищк1э ек1уэк1ащ хьэгъуэл1ыгъуэр. Зэрыжа1эу,
гъунэгъуи-жэрэгъуи къэмынэу абы къек1уэл1ащ, ныбжьыщ1эхэм я насыпым 
къуажэ псор хуэхъуэхъуащ. Къехъуэхъурт анэшхуэ Фаризэт и бынит1ри - 
Хьэзритрэ Хьэжпагуэрэ - псэууэ зауэм къызэрик1ыжамк1и. 

Уэнжакъым к1эрахъуэк1э иук1ыу абы щыгъуэм япэу слъэгъуауэ аращ. 
Сигу изубыда нэхъ хьэлэмэтхэм ар ящыщщ. Ахъшэ жьгъейр джэгум 
щыдрапхъейрт, «уэредадэр» яшэщ1ырт, ажэгъафэм хьэщ1эр къигъэуджырт. 
Сэ, илъэсрэ мазибгъурэ ф1эк1а сымыхъуами, а псом нэхъуеиншэу 
сыхэплъэрти, къысхуэмыщ1эр зыт - утыкум махуищми имык1а ажэгъафэр зи 
хэтыр арат. Иужьым на1уэ къэхъужащ - ар ди гъунэгъу щ1алэ ц1ык1у Абазэ 
Мишэт, икъук1э дэгъуэу и ролыр игъэзэщ1ат. 

Зэшит1ым я унагъуэхэр зы пщ1ант1эм щызэдэпсэуащ, Хьэзрит - 
щ1алих, Хьэжпагуэ зы щ1алэрэ хъыджэбзитхурэ я1эу. Дэ сабийхэм дежк1э ар 
насыпышхуэт. 

2016 ,   6-м

107



,   1 1 ! 1  1        -  

   .   1 1  1   1 , 1  

       

Илъэс 65-к1э узэ1эбэк1ыжмэ къэхъуащ мыр. Сэ илъэсищ сыхъуа 
къудейт, Вовэ - илъэсит1. Дыщыпсэут дэ Къэбэрдей-Балъкъэрым и гъунэ 
дыдэм, Ингушетиемрэ Осетие Ищхъэрэ-Аланиемрэ зищ1хэр бгъэдэлъ 
Къаншыуей (Курп Ищхъэрэ) къуажэм. Щ1ып1э дахэ дыдэт. 

А зэманым жылэм токи ек1уал1эртэкъым, гази псыи щы1этэкъым. 
Арщхьэк1э а псоми дэ мыхьэнэшхуэ еттэкъым. Жэщым фэтыджэн 
уэздыгъэхэм ди унэхэр къагъэнэхурт, апхуэдэ дыдэу фэтыджэн хьэкук1э ди 
шхыныр япщэф1ырт. Псыкъуий куухэр пщ1ант1э къэс дэтт, я щхьэм 
1унк1ыбзэ етыжауэ (сабийхэр димыхуэн щхьэк1э быдэу ягъэбыдэрт). Ди адэ-
анэм къуажэ школым щрагъаджэрти, махуэ псом унэм ди закъуэу 
дыкъыщ1энэрт. Ди зэхуаку ныбжьышхуэ дэмылъми, си къуэш нэхъыщ1эм 
к1элъыплъыныр сэрат зи пщэрылъыр. Пщ1ант1эм дыдэмык1ыну унафэ 
къытхуащ1ми, дэ махуэ псом гъунэгъу сабийхэм я гъусэу уэрамым 
къэджыхьыу, дыджэгуу дыдэтт. 

Зэгуэрым Вовэ къыздэсщтэри, «Сельпо»-м сехащ. Апхуэдэу тетхат 
1эф1ык1э, псы, щыгъын, к1эщ1у жып1эмэ, балигъми ц1ык1уми зыхуеину 
псор щагъуэт къуажэ тыкуэным. Ар зейри зыгъэлажьэри ди адэм и 
ныбжьэгъуф1 Азэмэтджэрийт. Икъук1э ц1ыху дахэт ик1и гуапэт. Ар щ1эх-
щ1эхыурэ къытхуеблагъэ и хабзэт. Езым сабий и1этэкъыми (иджыри 
къишатэкъым), дэ зэпымыууэ къытк1эрыщ1ат, гъуэрыгъуапщк1уэми 
нэгъуэщ1 джэгук1эхэми емызэшу къыщытхэтт… 

Дыкъызэрилъагъуу, Азэмэтджэрий къытщыгуф1ык1ащ, дригъэблэгъащ, 
нэхъыжь ди мыгъусэу абы нэс дызэрык1уэфами щ1эупщ1ащ. К1энфетрэ псы 
1эф1рэ абы къыдитри, къуэгъэнап1эм щэхуу дыщыджэгуну 
дыдигъэт1ысхьащ. Сэ джэгун срикъуати, ди адэм и ныбжьэгъум сэлам 
есхыжри сежьэжащ. Бжьэхуц зэк1уэц1ыпхахэм хэлъу 1уриха си къуэшыр 
къэзгъэнащ. Си гугъащ зэман дэк1мэ къэзгъэзэжу здэсшэжыну, арщхьэк1э 
гъунэгъу щ1алэ ц1ык1ухэм садэджэгуурэ си къуэш нэхъыщ1эр 
с1эщ1эгъупщык1ащ. 

Пщыхьэщхьэм ди адэ-анэр къэсыжащ. Заплъыхьмэ, Вовэр 
ягъуэтыжыркъым. Сэ апхуэдизк1э сыгузэвати, сщыгъупщат ар тыкуэным 
здэсшауэ зэрыщытар. Арати сэри абы сылъыхъуэрт. Сыщылъыхъуэрт гуэным, 
хадэм, къуацэ-чыцэхэм. Си адэр гъунэгъухэм я деж ежэк1ати, ахэри 
лъыхъуак1уэхэм къахэхъуат. Си анэр псыкъуийм иплъэурэ гъырт, уеблэмэ 
хьэ нэгъунэхэм ди гуныкъуэгъуэр къагуры1уа хуэдэ банэурэ уэрамыр 
къызэхажыхьырт. Ди насыпти, зыгуэрым игу къэк1ыжащ Вовэрэ сэрэ махуэм 
тыкуэным дык1уэу дызэрилъэгъуар. Сэ псори къызэжауэ саутхыпщ1, 
къызоупщ1 щ1алэ ц1ык1ур къыщызгъэнагъэнк1э хъунумк1э. Ит1анэщ 
къыщысщ1эжар ар тыкуэным къызэрыщ1эзнар. 

Апщ1ондэхук1э пшапэр зэхэуат. Азэмэтджэрий къагъуэтри тыкуэныр 
1урагъэхыжащ. Фэтыджэн уэздыгъэхэр щ1агъэнауэ заплъыхь, Вовэр 
ягъуэтыркъым, я джэ макъми зыри къыпэджэжыркъым. Си анэр мэгъуэг: 
«К1уэдащ Вовэ», - жи1эурэ. Зэман зэ ди адэр къок1ий: «Мис Вовэ! 
Бжьэхуцым хэлъу мэжей». Къызэрыщ1эк1амк1э, бжьэхуц тюкым ар 
хэпщхьэ1уати умылъагъужу арат. Псори гуф1эщауэ Вовэ къыхалъэфыжт 
бжьэхуцым, езыр псыфрэ (лимонад зытрик1эжауэ) къыпк1эрыпщ1эу (хуит 
хъуа сабийр 1эф1ык1эхэм хэсагъэнт). Апхуэдизк1э ар езэшагъэнти, зыри 
дыкъищ1эхакъым, ди адэм и 1эпл1эм илъу унэм ихьыжащ, и пщ1ыхь 
1эф1хэри зэпымыууэ. 

Азэмэтджэрий а дакъикъи 5-10-м и щхьэцыр хэтхъук1ат, ук1ытэжат 
Вовэ гу зэрылъимытам щхьэк1э. А махуэм ди адэм и ныбжьэгъум чэнджэщ 
иритат щхьэгъусэ къишэу бын зригъэгъуэтыну, «Хэт ищ1эрэ, нэхъ 
набдзэгубдзаплъэ ухъунк1эрэ хъунщ», - жи1эрт. Куэд дэмык1ыу 
Азэмэтджэрий унагъуэ насып игъуэтат…

2016 ,   15-м

Джылахъстэнейм уэгъур къыщхьэщытт. Щ1ыр апхуэдизк1э псы1агъэ 
щыщ1ати зэгуэтхъат. Хьэжкурийм кърихьэк1 сабэр нэм къыщ1озэрыхь. 
Гъэмахуэми, удзхэр гъуэжь хъуащ, псыкъуийхэр игъущык1ащ. Курпыпс 
ц1ык1ури ежэхыжыркъым, щ1ып1э-щ1ып1эк1эрэ псы к1энтхъ инахэм 
бдзэжьей жьгъей ц1ык1ухэр, я жьэр яущ1у, щипхъащ. Жыг тхьэмпэхэм 
зашыхьыжауэ къыпохуж. Дунейм и хъуреягък1э зыуплъыхьмэ, ди гуэн 
щ1ыбагъым щык1 к1арц закъуэрщ щхъуант1эу къызэтенар. 
Жылэдэсхэм шыгук1э, выгук1э, уеблэмэ къуажэм я1э махъшэ закъуэмрэ 
шыдхэр зыщ1эщ1а гухэмк1э псы хуабэ утхъуар гъунэгъу жылэхэм кърашыр. 
Къаншыуей къуажэ псом зы псынэ закъуэрт имыгъущык1ар. Псыгъуэ дыдэу 
къиж псым деж махуи жэщи къуажэм дэс ц1ыхубзхэмрэ сабийхэмрэ чэзу 
къагъэхъуу щызэхэтт. «Водокачкэ»-к1э еджэрт абы жылэдэсыр. Абдеж 
къыщ1эж псы къабзэм ик1и щ1ы1эмылым хуэдэ сэ си гъащ1эм зэи нэгъуэщ1 
зыщ1ып1э сыщрихьэл1эжакъым. 
Ц1ык1ухэм зыри, дауи, къытф1э1уэхуртэкъым. Лъапц1эу щ1ы къэплъам, 
сабэр къэдгъэхъейуэ, къыщыджыхьырт, ди лъэгур щ1исык1ыу хуежьэхунк1э. 
Иужьк1э къуажэм кърашал1э псы утхъуахэмк1э «псы тек1э» дыджэгужырт. 
Хъыджэбз ц1ык1ухэри ди гъусэу Хьэнцигуащэр хьэблэм къыщетшэк1ырт, 
«Яалыхь, уэшх къытхуегъэлъэлъэх!» жыт1эурэ дыщ1элъэ1уу. Куэбжэ къэс 
псыр къыщыттрак1эрт, л1ыжь-фызыжьхэм даущийрт нэхъ иныжу Тхьэшхуэм 
делъэ1уну. Тлъэк1 къэдмыгъанэми, дызэхих хуэдэтэкъым. Мазит1-щы хъуат 
уэшх зэрыдмылъагъурэ. 
Зы махуэ гуэрым зэуэ псоми зихъуэжащ: апхуэдизк1э уэм хъуати, хьэуам 
урибэуэфыртэкъым, псэ зы1уту дунейм тету хъуам жьауап1эм зыщ1адзат. 

Уафэм зыкъызэщ1иуф1ыц1ащ. Зы мащ1э дэк1ри, аддэ жыжьэу щыблэр 
къыщыхъуэпск1ри, гъунэгъу абы зыкъытхуищ1у хуежьащ. Уафэгъуагъуэ 
макъыр дакъикъэ къэсыху нэхъ шынагъуэжу къэ1урт. Пщ1ант1эм зэкъуэш 
ц1ык1уит1ымрэ ди хьэжь ц1ык1у Цомэрэ ф1эк1а дэстэкъым. Цоми шынати, 
унэм зыкъытф1ыщ1идзауэ гъуэлъып1э щ1агъым зыщиудыгъуауэ щ1эст. 
Ди анэр къыдэлъэдэжри, къэк1иящ: «Ц1ык1ухэ, унэм фыкъыщ1эмык1! Борэн 
къоблагъэ». Ар жи1эри, езыр джэдэщыбжэхэр хуищ1ыну жащ. Асыхьэту 
щыблэр къауэри, унэ гупэм 1ут тутей жыгышхуэр т1ууэ зэгуипщ1ык1ри, 
маф1э щ1энауэ псыкъуийр зэхуищ1у техуащ. Уэшхышхуэ кърик1утэхуу 
хуежьащ. Къыздик1ари дымыщ1эу п1алъэ к1эщ1ым пщ1ант1э к1уэц1ыр 
зэрыщыту псы ежэх хъуащ. Псы уэрым джэдэщри гуэнри здихьырт. Ди анэр 
унэм къыщ1ыхьэжыну хунэсатэкъыми, к1арц жыгым дэк1уеящи тесщ. 
Иужьк1э куэдрэ ар егупсысыжащ, жыг банэшхуэм дэпщеину 
зэрыхузэф1эк1ам. 
Ди унэр къуажэкум хуэзэрт, ауэ щ1ы тафэм теттэкъым, уэхыу щытт. Абы 
къыхэк1ыу пщ1ант1эм псыр лъэныкъуищк1э къыщ1эуэу щ1идзащ: 
къуажапщэмк1э, гуохьэблэмк1э, метри 300-400 хуэдизынк1э зи1эту 
къытщхьэщыт 1уащхьэмк1э. Медан бжыгъэм пщ1ант1э псом къибыргъук1ыу 
псыр дэз хъуащ. Псори абы зэрихьэрт: куэбжэр, гуэныр, джэдкъазыр. 
Уеблэмэ ди къазхэр пщ1ант1эм дихыпат, ауэ ди насыпу ахэр езыр-езыру 
махуэ зыбжанэ дэк1а иужь къек1уэл1эжат. Ц1ыхухэм я к1ий макъ къэ1урт, 
хьэхэр банэрт, 1эщыр зэщ1эгъуахъуэрт. Пхъэ дакъэжьхэр, гъавэ зэрылъ 
къэпхэр, унэлъащ1эхэр пщ1ант1эм ф1ыуэ къыщрихьэк1ырти, иужьк1э хадэм 
ирихьэрт, адэк1э губгъуэ нэщ1ым к1уэрт. Фильмым ещхьу, а псор ноби си 
нэгум щ1этщ. 
… Ди анэр жыгым тесу къок1иех: Ц1ык1ухэ! Ц1ык1ухэ! Фыкъыщ1эмык1!
Арщхьэк1э а псалъэхэр ди деж къызэрысыр: «Ц1ык1ухэ! Ц1ык1ухэ! 
Къэвубыд!» Аращи, дэ делэ ц1ык1ухэр унэм «дыкъыщ1олъэтри», псы 
утхъуам кърихьэк1 кхъуафэхэмрэ нэгъуэщ1 хьэпшыпхэмрэ къэдубыдыжыну 
дыхуожьэ. Арщхьэк1э кудрэт, псым дэ езыр ды1уех, хадэм адрыщ1к1э щы1э 
къуэк1ий нэфымк1э дрихьэхыу хуожьэ. Абы метри 10 хуэдиз и кууагът, псыр 
из хъуауэ абы къыф1эк1ыр хадэм къилъадэу арат. Си къуэш ц1ык1умрэ сэрэ 
гузэвэгъуэ ттелъу псым доныкъуэкъу зредмыгъэхьэхыну. Зэман зэ пщ1ант1эм 
щыхыф1адзэжауэ къутауэ гум и зы гъущ1 к1апэ къыдоубыдри, абы 
дыкъегъэувы1э. 
Ди анэр мэгъуэг: «Алыхь, алыхь! Си щ1алэ ц1ык1уит1ыр къегъэл», - жи1эурэ. 
Абы дыхэту, ди гъунэгъу щ1алэр къыдэлъадащ. 1ухъу Мысост нэхъ щ1алэ 
лъагэ дэстэкъым къуажэм, метрит1 и инагът. Псыдзэр абы зыуи 
къыщыхъутэкъым, дэрат армыхъумэ. Зэкъуэшит1ыр зэ е1эбыхыгъуэк1э 
Мысостым дыкъипхъуатэри, унэм дыщ1ихьэжащ. Ит1анэ ди анэр к1арц 
жыгым къехыжыну дэ1эпыкъури, ари унэм нэс къишэжащ. 
Зы сыхьэтит1 хуэдэк1э уэшхыр увы1эжащ. Псы ежэхри хуэмурэ 
ет1ысэхыжащ. Дыгъэр къыкъуэк1ыжащ. Дунейм дыкъытехьэжмэ, унэ 
лъапсэхэм я чий, пхъэ куэбжэхэр уэшхым зэтрикъутат. Дыгуф1эрт 

къуажэдэсхэм щыщ зыри зэрыхэмык1уэдам щхьэк1э. Губгъуэм щагъэхъу 
1эщхэми зыри къащыщ1атэкъым. Пщыхьэщхьэм зыдыхьэжын хуей 
куэбжэхэр ямыгъуэтыжу зыкъомрэ щхьэрыуауэ къызэрак1ухьар 
къыумылъытэмэ. А махуэм балигъ зэуэ дыхъуами ярейт. Ди къегъэлак1уэ 
щ1алэр зэи зыщыдгъэгъупщакъым иужьк1и. Абы илъэсипл1к1э флотым 
къулыкъу щищ1ати, и адэ-анэм къахуитхыху, дэри абыхэм я деж дежэк1ырти, 
жэуапыр щатхыжк1э дэри къыдбгъэдэк1ыу сэлам етхырт. 
Апхуэдэу къетшэк1а Хьэнцигуащэм дуней къэхъукъащ1эшхуэ кърик1уауэ 
щытащ. 

2016 , мазае  5-м

   I I  

Къуажэкум щыпсэу сабийхэр дызэрымынасыпыф1э щы1этэкъым, 
псынэпс къабзэ щ1ы1эмыл къыщыщ1эж щ1ып1эр ди гъунэгъути. Гъэмахуэ 
махуэ к1ыхьхэр дэ абдеж щыдгъак1уэрт. Псынэр зыдэт къуэм и кум мылъагэ 
дыдэу зы 1уащхьэ и1эт. Курп псыежэхыр абдеж къызэрысу, т1ууэ 
зрищ1ык1ырти, абы и хъуреягък1э къежэк1ырт, 1уащхьэр къызэранэк1а нэужь, 
зэхэлъэдэжырти, и лъагъуэм пищэрт. Псынэпсыр зыдэт къуэ лъагэм и джабэхэм 
к1эращ1ыхьа абгъуэхэм жэнэт бзу ф1эк1а умыщ1эну къуалэбзу 
зэмыл1эужьыгъуэ куэд къиплъу ист.  

Дэ, ят1эм къыхэщ1ык1а псы1ущ1эхэр тщ1ыми, блэтхьэк1умэ 
зэхуэтхьэсми, бдзэжьей жьгъейхэм дещэми, дыгъэ къэплъам зедгъэууэ 
1уащхьэм дытесми - тщ1эн щыдгъуэтырт абдеж.  

Псынэм дэт къазхэм дахуэсакъыу дак1элъыплъырт, уатеплъэкъук1 
хъунутэкъым, хьэ хьэулейхэмрэ бажэхэмрэ абыхэм къещэк1уэныр бетэмалт. 
Къазхэми, я псэм ищ1э хуэдэ, гъунэгъу дыдэ зыкъытхуащ1ырт, уеблэмэ псым 
дыщыхыхьэк1и гъусэ зыкъытхуащ1ырт. Языныкъуэхэм къаз анэхэм, хэт 
ищ1эрэ, шэч къыттрахьэжрэт, я «сыс-с» макъыр ирагъэщ1у къыщытпэувыж 
къэхъурт. Абыхэм ядэплъагъурт уафэгум адэ жыжьэу ит къашыргъэхэми 
къуацэ-чыцэхэм, жыг щхьэк1эхэм зыщызыгъэпщк1у къанжэхэми 
зэрызыщахъумэр…  

Махуэ псом гугъу ехьу колхозым щылажьэ ди адэ-анэхэм зыри 
къыджамы1эу хуиту даут1ыпщырт. Пщыхьэщхьэм къаз хъушэм хэщ1 имы1эу 
етхул1эж закъуэмэ ядэрт абыхэм. Дэ а пщэрылъыр жэуаплыныгъэшхуэ пылъу 
дгъэзащ1эрт. Ди къазхэм я лъабзэр тц1ыхурти, хъушэм нэгъуэщ1 

113



къызэрыхэмызэрыхьыным быдэу дык1элъыплъырт. Къыхэзэрыхьамэ, 
къэдубыдыжырти, зейм яхуэтхьыжырт. 

Шэджагъуэхуэк1уэ зэрыхъуу, гуохьэблэмк1э 1эщышхуэ 
къыщызэрыдэхырт.  Ахэр махуэ къэс курпыпс ц1ык1ум яхурт. Дыгъэм 
игъэц1ыва, псы хуэл1а жэмхэмрэ хывхэмрэ я зэщ1эгъуахъуэ макъым 
укъигъэу1эбжьырт.  Сабэр драпхъейуэ ахэр къыдэзэрыхьырт псынэмрэ 
курпыпсымрэ хуэк1уэ гъуэгу бгъузэм. Зыр адрейм е1унщ1урэ псыежэх 1уфэм 
зэрынэсу, хывхэм лъэныкъуэ зрагъэзырти, зэрыжэм хуэдэу ят1эм зыхагъахуэрт. 
Жэмхэм ахэм къыпак1ухьыурэ курпыпс ц1ык1ум зэпрык1ырти, псынэмк1э 
къаунэт1ырт. 

Псынэпс щ1ы1эмылыр сыт хуэдэу гуак1уэт апхуэдэ махуэ хуабэм деж. Я 
псыхуэл1эр ирагъэк1а нэужь, 1эщыр тутейхэмрэ жыг делэхэмрэ я жьауап1эм 
щет1ысэхырт. Абыхэм яхэтт морафэ хъужарэ, зи нат1э дыдэм хуэзэу хъурей 
хужь хэщ1ыхьа ди Маи. Ар 1эхъуэм яхуми, и шк1ащ1эхэр илъагъуну махуэм 
зыбжанэрэ къэк1уэсэжыну хузэф1эк1ырт.  Шэ иригъафэрти, хъуак1уэ зыгъэзэж 
1эщхэм яхэувэжырт. 

Апхуэдэ махуэ дахэр зэ1ищ1эу, псыдзэр къыщытхэзэрыхь щы1эт. 
Къыздик1ар къыбгуры1уэну ухунэмысу, пшахъуэр, мывэр, ят1эр зэхэлъу курп 
псы ц1ык1ум кърихьэхын щ1идзэрт, уеблэмэ и гъуэгум къыщыпэщ1эхуэ псори 
- 1эщи, джэдкъази, шыгуи - здихьыу.  

Зыми зэи къахуэщ1эртэкъым апхуэдэ бэлыхь къыщытхуэк1уэнур. Зэуэ 
жьыр къызэкъуэунти, джэдкъазыр зэрыгъэк1ийуэ, 1эщыр гъуахъуэу къуэм 
къызэрыдэхынт. Я бынхэр къалъыхъуэжу, адэ-анэхэр уэрамым къыдэлъэдэнт. 

Уэлбанэм къихь ят1эпсыр дакъикъэ бжыгъэм зэхуишэсырт, ауэ махуэ 
зыбжанэк1э ет1ысэхыжыртэкъым. Курпыпс чэнжыр зэуэ уэр къэхъурт, 
метритхук1э, нэхъыбэк1и зыкъи1этырти, бгым дэмыхуэжу къиурт. Ди жэнэт 
бзухэм я абгъуэхэр, зыщыдгъэпск1 щ1ып1эр - псори щ1иуфэрт абы.  

Махуит1-щык1э псыр сабырыжырти, хуэмурэ, зыри щымы1ам хуэдэ 
хъужырт. Арщхьэк1э псы 1уфэр къабзэ хъужын щхьэк1э тхьэмахуэ зыбжанэ 
дэк1ын хуейт. Псыдзэм къела къуалэбзухэм я абгъуэхэр зыхуей хуагъэзэжырт, 
щ1эуэ зыщ1ыжи къахэк1ырт. 

Апхуэдэурэ тхьэмахуит1-щы дэк1ырт. Щ1ып1эм зиукъэбзыжа нэужь, 
сабийхэм ф1ыуэ тлъагъу ди джэгуп1эм дыхуэзэшауэ дык1уэн щ1эддзэжырт 
щ1эрыщ1эу. Апщ1ондэху нэхъ ин хъуну хунэса къаз шырхэр гу ящыдмыхуэу 
дгъэхъурт, шэджагъуэхуэк1уэ зэрыхъуу, 1эщыр зэрызехьэу псы ефак1уэ 
къэк1уэнут... 

 2017 , 1   9-м

Мы хъыбарыр зауэ нэужь илъэсхэм къэхъуащ. 1уэхур щек1уэк1ыр 
Сунжрэ Тэрчрэ я бгыхэм къаухъуреихьа Къаншыуей къуажэрщ. Щ1ыуэпсым и 
щхъуант1агъэм узы1уигъэплъыртэкъым, апхуэдизк1э дахэти. Къуажэм и 
к1ыхьагък1э ежэх псыр чэнж дыдэми, бдзэжьей ц1ык1ур абы хэзу хэст. Махуэ 
псор дэ абдеж щыдгъак1уэрт, псыхъуэр ди нэгузегъэужьып1эт.  

Пщ1ант1эм дыдаубыдэми, даущийми, абы дызэрык1уэсэн 1эмал 
зэкъуэшхэм сыт щыгъуи къэдгъуэтыфырт. Нэхъыжьхэр лэжьак1уэ зэрык1уэу, 
нэхъ пасэу дызыгуры1уа хьэблэ щ1алэ ц1ык1ухэр ди деж къежэк1ырти, 
1унк1ыбзэ зэта унэм дыкъызэрыщ1ашыным зэгъусэу дегупсысырт. Ар 
зэдмыгъэхъул1ауи дыувы1эртэкъым.  

Лъагъуэр ауэрэ хэтшащ:  унащхьэм узэрыдэк1уейр к1элындорым дежти, 
ди къару псор зэхэтлъхьэрти, абы дыдэпщейрт, ди ныбжьэгъухэм кърахьэк1а 
пк1элъейр унэм къык1эраупсаерти, унащхьэм дыкъехыжырт. Дызэрымызэран 
щы1этэкъым. Ди к1эм ищ1а хьэжь ц1ык1уми дунейр хуит хуэхъуами ярейуэ, ди 
гъусэу джэдкъазыр кърихуэк1ыу дэтт. Мо махуэ къэс дгъэп1ейтей джэдкъазыр 
апхуэдизк1э едгъэсати, дыкъызэралъгъуу къуэгъэнап1эхэм зыкъуадзэрт, 
къуацэ-чыцэхэм хэлъадэрт, языныкъуэхэри хадэм щхьэпрылъэтык1ырт…  

Гъуэгум узэпрык1мэ, хьэфиз хъуа зы ц1ыхубз щыпсэурт ди гъунэгъуу. Си 
къуэш ц1ык1ур си гъусэу дэ абы дыдэ1эпыкъурт: псы къыхуэтхьт, джэдкъазыр 
хуэдгъашхэрт. Ауэ и нэхъыбап1эм ди къуейщ1еягъыр къытф1ытек1уэрти, 
сэбэп дызэрыхъуари дгъэк1уэдыжырт. Дауи бзаджагъэ дигу къыхуэк1ыхэрэт а 
тхьэмыщк1эм?! Лъапэпц1ийуэ пэшым дыщ1ыхьэнти, езым джэдкъаз ф1эщ1у: 

«Шу, шу! Фыщ1эк1ыт», - жи1эурэ къыф1эщ1 «джэдыр» къредгъэхуэк1ынт. 
Языныкъуэхэм Дадусэ (арат абы зэреджэр) джэдык1э щихъумэ пэгуным 
гъэвахэр хухэдгъэзэрыхьырт, зэми  бабыщ, къаз джэдык1эхэр к1эщ1эддзэрт. 
Дызэребзэджэк1ам фызыжьым гу щылъитэм, ди анэм деж тхьэусыхак1уэ 
къежэк1ырт. Апщ1ондэху дэ ар тф1эгъэщ1эгъуэн хъурти, дытхъэрт. «Катя, уи 
щ1алэжь ц1ык1ухэр зэщ1экъуэж», - жи1эрт нанэм, губжьа хуэдэу. Ауэ иужьк1э 
зэрыпыдыхьэшхык1ыжым,  ди гушы1эр къызэрыгуры1уар къыдигъащ1эрт…  

Ди зэхэзек1уэхэр щахуэмышэчыжыххэм, ди гъэсэныгъэм 
к1элъагъэплъыну, урысыбзэ т1эк1уи дигъэщ1эну ди адэшхуэ Никитэ деж 
даут1ыпщащ.  Ди анэм и адэр щыпсэур Раздольнэ урыс къуажэрт. 
Къаншыуеймрэ а жылэмрэ километр 20 хуэдиз я зэхуакуу арагъэнт. Балигъ 
гъащ1эм къыщытхуэсэбэпыжыну ик1и гъэщ1эгъуэну сыт хуэдиз щытлъэгъуат 
дэ а ди япэ зек1уэ к1эщ1ым!  

…Ди адэшхуэ Никитэ и гъусэу зэманыр бгъэк1уэну ф1ыт ик1и хьэлэмэтт.
Зэпымыууэ абы хъыбар гъэщ1эгъуэнхэр жи1эжырт, езыр гушы1эшхуэ зыхэлът. 
Нэхъыщхьэрати, ди адэшхуэр урысыбзэр зэрыдигъэщ1эным хущ1экъурт. 
Арщхьэк1э а 1уэхур ф1ыуэ къыдэхъул1эхэм ящыщтэкъым. Жи1эр 
къыдгуры1уэрт, ауэ урысыбзэм дрипсэлъэфыртэкъыми, жэуапыр зэреттыжыр 
адыгэбзэк1эт. Апхуэдэм деж ди адэшхуэр къытщыдыхьэшхырт. Езыми 
зэзэмызэ адыгэбзэк1э псалъэ хьэлэмэт гуэрхэр къыжьэдэлъэту къэхъурт, мис 
абы щыгъуэхэм дэ абы дебзаджэк1ыжырт.  

Ди адэшхуэм колхозышыр игъэхъурт. Сыт хуэдэу дэгъуэт ахэр, я шы 
сокур зэ1ыжрэ лъэдакъэцу. Ди жылэм щытлъагъу шыхэм хуэдэтэкъым абы 
зэрихуэхэр, хуэдит1-щык1э нэхъ ину къытф1эщ1т. Ахэр 1эсэлъасэт, 
жы1эда1уэт, уеблэмэ ди адэшхуэм и унафэхэр абыхэм зэрагъэзащ1эм гу 
лъыттат. Насыпышхуэу къэтлъытэрт апхуэдэшхэм абы дыщигъэшэск1э. 
«Дыщигъэшэск1э»-р ины1уэу жыс1ащ.  Къытф1эщ1рат: «Шы лъэрызехьэр 
пщ1ант1эм уардэу щобэкъук1, уэркъ щ1алэхэри абы и шыпл1эм пагэу дэсщ». 
Ауэ теплъэгъуэм итхэм уак1элъыплъыжыпэмэ, пэжыр нэгъуэщ1т: «уэркъхэр» 
ди адэшхуэм зэри1эту апхуэдизк1э къэрабгъэ дыхъужырти, шы сокум 
зыхэдуфэрт.  

Ит1ани шыхэр ф1ыуэ тлъэгъуат, ахэр ди адэшхуэм щигъашхэк1э 
дыдэ1эпыкъурт: мэкъур, хьэр, псыр абыхэм яхущ1этхьэрт, уеблэмэ шы сокухэр 
зэ1ыжу къеджьыхырт, къабзэу зэрызетхьэным дыпылът. Иджы согупсысыжри, 
ди адэшхуэм и ф1ыгъэщ дызэрыц1ык1урэ дэ псэущхьэхэр ф1ыуэ тлъагъуу 
дыкъызэрыхъуар…  

Куэди къэтщ1ауэ, ди нэгуи ф1ыуэ зиужьауэ ди к1уэжыгъуэр къэсащ. Шы 
нэхъ дахэ дыдэу ик1и нэхъ лъэщу и1эхэм щыщу т1у ди адэшхуэм къыщ1ишри, 
мэкъу 1эмбатэ зэрылъ гум щ1ищ1ащ. Гум щ1эт автомобил шэрхъ дэгъуэхэр, 
къызэрыщ1эк1ымк1э, нэмыцэхэм къыф1атхьэкъуахэм ящыщт. Мэкъур ди 
адэшхуэм кумбу зэлъы1уитхъури, абы чийм къыхэщ1ык1ауэ матэ хъар 

хигъэуващ. Абы дригъэт1ысхьэри: «Зывмыгъэхъейуэ 1эдэбу фис!» - унафэ 
къытхуищ1ыжащ.  

Къаншыуей к1уэ гъуэгум дытехьауэ дык1уэц1рок1. Зэман-зэманк1эрэ гу 
лъыдотэ шагъыр зэрыт гъуху п1ащ1э ц1ык1ум ди адэшхуэр зэрыхуе1эбэк1ым. 
Уэрэдри къыхедзэри, абы ину ирешажьэ. Хуэму ик1и щабэу дыздэк1уэм, жейр 
къытток1уэри, зэкъуэш ц1ык1уит1ыр ды1урех. Зы макъышхуэ гуэрым 
дыкъызэщегъэу. Дызэрыс матэр хуэму ек1уэт1эхым-ек1уэтэхыурэ шыгум 
ищэтык1ауэ къыщ1ок1. Матэм дису гъуэгущхьэм дыкъытенащи, къэхъуар 
занщ1эу къыдгуры1уэркъым. Ди шыгухуращи, сабийхэр зэрыс матэр 
зэрыф1эк1уэдам гу лъимытауэ к1уэц1рок1, и уэрэдым, к1уэ пэтми, нэхъри 
зригъэ1этурэ и гъуэгум хегъэщ1.  

Т1эк1у зыкъэтщ1эжа иужьк1э, метрищэ хуэдэк1э 1ук1ыну хунэса шыгум 
дык1элъе1эну щ1ыдодзэ, нэгъуэщ1у жып1эмэ, матэ дызэрысар къыдощтэри, 
шыгум «дык1элъопхъэр». Гъэщ1эгъуэну къыщ1эк1ынт, мо дыгъэм иса, сабэм 
иуф1ея щ1алэжь ц1ык1уит1ым езыхэм нэхърэ нэхъ иныну чий матэр гъуэгум 
пхралъэфу лъэныкъуэк1э укъыщеплъыну. «Деда, Деда! Стой! Вернись!» - 
асыхьэтым иджыри къэс тхужымы1а урысыбзэри къыджьэдолъэт 
зэк1элъыпыту. Арщхьэк1э ар жыжьэ1уэ хъуащи, л1ыжьым дызэхихыркъым. 
1эмалыншэ дыщыхъум, дызэрыса матэр дгъэуври, абы дит1ысхьэжащ. Дытесщ 
гъуэгущхьэм. Дыц1ык1уми, л1ыгъэм зедгъэхьри дыгъакъым, дызэгупсысыр ди 
адэшхуэм матэр зэрыф1эк1уэдам гу лъитэмэ, къыщыщ1ынк1э хъунурт.  

Зэман гуэр дэк1ауэ (зы мащ1эми, ар илъэс псоуэ дэ къытщыхъуагъэнт) 
дадэ къызэплъэк1ри, сабийхэр зэрыса матэр гум зэримытыжыр къилъэгъуащ. 
Маф1эгу кърижэ къытф1эщ1ат, шыхэр абы апхуэдизк1э хуабжьу къихурти. 

  Зыри къытщымыщ1ауэ, «дыкъакъэ-дыпщ1ыпщ1у» ди адэшхуэм 
дыкъыщигъуэтыжым, гуф1эщауэ сыт хуэдэу адыгэбзэр абы игъэшэрыуэрэт, 
дэрати - урысыбзэк1э дыкъэпсэлъат. Л1ыжьыр гъырт, зэми дыхьэшхыжырт, 
к1эщ1у жып1эмэ зыкъомрэ абдеж дыщысыжащ и гур къызэрыгъуэтыжыхунк1э. 
Ди адэшхуэр къыдэлъэ1урт къэхъуар зыми яжедмы1эжыну. Хэт ищ1эрэ, ит1анэ 
ф1ыуэ илъагъу и пхъурылъхухэр хьэщ1ап1э хуамыгъэк1уэнк1и хъунут.  

Абы псалъэ еттар т1ыгъыжащ, сэ зыми закъезгъэщ1акъым, си къуэшрати, 
дынэсыжыхук1э дызыхэтар щыгъупщэжагъэхэт. Дауэ мыхъуами, ди адэшхуэм 
зэман к1эщ1ым дерсыф1 къыдитат. Унэм дыщыкъуейщ1еижыныр дэнэт, 
джэдкъазымрэ 1эщымрэ зрахьэнымк1э ди адэ-анэм дадэ1эпыкъуу дежьэжащ. 
Сыт хуэдэ 1уэхуми дыхуигъэсащ ди адэшхуэм, ауэ а зэманым абы езым и 
щхьэм мыгъуагъэ хуихьыжырт ди адэ-анэр къызэригъэгугъа ди урысыбзэр, дауэ 
имыщ1ами, «ещ1экъуауэу» дыкъызэриут1ыпщыжам щхьэк1э. 

Апхуэдэу бзэха матэм и хъыбарыр ф1ык1э иухащ. 

2016 , мазае  11-м

Ди анэм и 1ыхьлыт Степан. Ар 1эщхэр 1усыпхъэк1э къызэгъэпэщын 
1уэхум хэтт, нэхъыбэрэ Беслъэн къалэм бардэ къришурэ Раздольнэ жылэм 
щызэбгришырт. Зэгуэрым ар ди деж къыдыхьащ. Степан здэк1уэр ди 
анэшхуэр зыдэс къуажэрати, ди анэр абы елъэ1уащ си къуэшымрэ сэрэ 
дыздишэну. Адыгэ къуажэм къыщыхъуа щ1алэжь ц1ык1уит1ыр япэу урыс 
жылэм дыдыхьэну арати, дытепы1эртэкъым. Раздольнэм дэсыр нэхъыбэу 
Украинэм къик1ахэрт. 

 Ди анэр урысыбзэк1э къыдэпсэлъами (и анэдэлъхубзэр арат), ди 
хьэблэм дэ зэпымычу щызэхэтхар адыгэбзэт. Иджы украинэбзэри зэхэтхыну 
1эмал къытхукъуэк1ат. Пэжыр жып1эмэ, бзищри тф1ызэхэзэрыхьыжырт, ауэ 
си къуэшымрэ сэрэ зыми дыкъигъэдзыхэртэкъым… 

  Ди анэшхуэ Еленэ ц1ыхубз тк1ийт. Щ1алэ ц1ык1ухэр 
дызэрыкъуейщ1ейми ф1ыуэ щыгъуазэрти, ар 1уэхум хуэхьэзыру 
къытпежьащ. Нэгъуэщ1у жып1эмэ, зыми дызэрыхуимытыр ди анэшхуэм 
занщ1эу къыдгуригъэ1уащ: пщ1ант1эм дыдэк1мэ, цыджанхэм «дахьынк1э» 
хъунут, хадэм - бжьэхэр къыщыдэуэнут, Тэрчыпс дыхыхьэмэ, дрихьэхынут… 
къэнэжыр зы щ1ып1э деж дыкъэмып1эт1ауэу дыщысынырт. Апхуэдэ 
«гъащ1эр» дэ хьэзабу къытщыхъуащ. Хуэмурэ ди анэшхуэ бзаджэм 
дызэрык1эщ1эк1уэсык1 хъунум егупсысын щ1эддзащ. Ди плъап1эр - 
дыщыщхьэхуит Къэбэрдейрт. Ауэ къыдгуры1уэрт ар тыншу 
тхузэф1эгъэк1ыну 1уэхухэм зэращымыщыр - дэнэк1э дымыгъазэми, ди 
анэшхуэр набдзэгубдзаплъэу къыщытк1элъыплъырт.   

Лъагъуэ гуэри тхухэмышурэ махуэхэр къызэрыгуэк1ыу к1уэрт. Ауэрэ 
ди ныбжьэгъухэмрэ ди анэшхуэ Фаризэтрэ дахуэзэшын щ1эддзащ. Нэхъри ди 

Къаншыуей нанэм зыри къытпиубыдыртэкъым: курпыпс ц1ык1уми 
дыхигъэхьэрт, губгъуэми ди закъуэу диут1ыпщырт.  

… Махуэ гуэрым си къуэш ц1ык1умрэ сэрэ дыкъепэзэзэхыу дытест
бжыхьым. Раздольнэм я бгым зэман-зэманк1эрэ къыкъуэлъэтык1 ик1и абык1э 
щет1ысэхыж кхъухьлъатэ мыиным (кукурузник) дыхуей-дыхуэмеищэу 
дык1элъыплъырт. Къаншыуеи апхуэдэ зы аэродром ц1ык1у зэрыщы1эм 
дыщыгъуазэт. Асыхьэту дигу къэк1ащ: «Сыту ф1ы хъунт а кхъухьлъатэмк1э 
ди къуажэм дылъэтэжыфамэ», - жыт1эу.  

Ди анэшхуэр кхъуэхэр игъэшхэну 1уэм щихьэм иредгъэхьэл1эри (дэ 
абы жыжьэуи-гъунэгъууи дригъэк1уал1эртэкъым, кхъуэ шырхэр 
тп1ыт1ыжыну жи1эрти),  зитчащ. Къуажэ уэрамыкум диувауэ кхъухьлъатэхэр 
щытелъэтык1ыу тлъэгъуа 1уащхьэмк1э дожэ. Метр 200 е 300 тк1уами 
арагъэнт, ди анэшхуэр къытк1элъыжэу къыщытлъэгъуам. «Къэвгъазэ!» - 
шынагъуэу къэгуот ар. Куэд къэнэжатэкъым 1уащхьэм дынэсыным, 
арщхьэк1э ди анэшхуэм ды1эщ1эк1ауэ дызэрыжэм гу лъызыта зы л1ы гуэр 
къытпэуври дыкъигъэувы1эжащ. Ди анэшхуэр апхуэдизк1э къэгубжьати, 
зимыщ1эжу украинэбзэк1э къыдэшхыдэрт, ар дэ нэхъ гъэщ1эгъуэныж 
тщыхъурти зыуи къытщымыхъуу дыдыхьэшхырт. Дауэ къемык1уми, дэ а 
дакъикъэм ди анэшхуэм «дызэрыхурикъужамк1э» дызыхуэарэзыжт. 
Дригушхуэрт ди махуэ фагъуэхэр зыгуэрк1э нэхъ щ1эщыгъуэ зэрытщ1ыфами. 

Ди зэхэзек1уэхэр куэдрэ яшэчынт, мыгувэу Степан къраджэри, абы 
адэк1э ди анэшхуэм къытк1элъыплъыну къару зэримы1эжыр жра1ащ ик1и 
елъэ1уащ Къаншыуей дишэжыну. 

Пщэдджыжьым Степан и шыгумк1э къы1ухьэри, ди анэшхуэ Фаризэт и 
деж, Къаншыуей, дишэжащ. Дыкъыздэк1уэжам къыщытпэплъэр нэхъ 
тыгъэшхуэт - иджыри зы къуэш ц1ык1у къытхэхъуат. Благъэри 1ыхьлыри 
щ1эупщ1эрт урыс анэшхуэм и деж дыкъызэрыщыхьэщ1ам, зэдгъэлъэгъуам. 
Вовэрэ сэрэ зык1элъыдгъэп1ащ1эу псори яжет1эжырт: Раздольнэ жылэм 
дызэрыщыпсэуари кхъухьлъатэр «къэдгъэ1урыщ1эну» дызэрыхэтари. Псом 
хуэмыдэу къыхэдгъэщырт нанэ Еленэ и ц1ыхуф1агъымрэ абы игу 
зэрыхэдгъэщ1амрэ. Дгъэхъахэм я пэжып1эр, дауи, Степан псоми яжри1эжат. 

Тф1эф1 дыдэу иджы дыщы1энут ди анэшхуэм деж, арщхьэк1э… 

 2016 , 1   14-м

Дыщыц1ык1ум ди адэ-анэм куэдрэ ди закъуэу пщ1ант1эм дыкъыданэн 
хуей хъурт. Илъэситху хъуа сэрэ зы илъэск1э сэ нэхърэ нэхъыщ1э Вовэрэ 
нэхъыжьу дыкъагъанэрти, зи ныбжьыр илъэсит1ым нэса къудей Тимошэрэ 
илъэсым ит Валерикрэ дак1элъыплъырт. Дак1элъыплъри хэт ищ1энт, 
пщ1ант1эм ахэр дэмыпщын щхьэк1э, я лъакъуэм к1апсэ к1ыхь итщ1эрти, 
езыхэми нэжэгужэу къапщыхьу, дэри щхьэхуиту дыджэгуу дыдэст. 

Гъуэгум узэпрык1мэ, ди унэм хуэзанщ1эу щхьэлыжь гуэр щытт. Ар 
кхъухь хужьышхуэм нэхъ зэзгъэщхь абы щыгъуэм щы1этэкъым. Чырбыш 
плъыжьк1э зэтралъхьами, илъэс куэдым къриубыдэу абы къыщ1ихуа 
хьэжыгъэ сабэм ар хужьыфэ ищ1ат. Щхьэлым и унащхьэм жьындухэр ист. 
Жэщ зэрыхъуу, ахэр къилъэтык1ырти, жыг къудамэхэм къытет1ысхьэрт, я 
джэ макъым нэхъ ц1ык1ухэр дызэбгригъэжырти, дыгужьеяуэ унэхэм 
зыщ1эддзэжырт. Ар ди анэм ищ1эрти, дыщыхуэмыгъэбэяум: «иджыпсту 
жьындухэр къэлъэтэнущ, щ1эхыу фыгъуэлъи фыжей», - жи1эрти 
къытхурикъурт.  

… А зэманым Къэбэрдей Ц1ык1ум и Курп район псом зы щхьэл закъуэт
щы1эри, ари ди къуажэм дэтрат. Гъунэгъу къуажэхэми, уеблэмэ нэхъ 
тпэгъунэгъу щ1ыналъэхэми (Осетие Ищхъэрэ-Алание, Ингуш республикэхэм) 
я1эм елъытауэ, вы, махъшэ, шы, шыд зыщ1эщ1а гухэмк1э къик1ыурэ 
ц1ыхухэм я гъавэр абы щахьэжырт. Къэпхэр я пл1эм илъу къуажэдэсхэм я 
нэхъыбэр щхьэлым къак1уэрт. Нэхулъэр къызэк1эщ1итхъыу щыщ1идзэ 
къудейм абыхэм я псалъэмакъымрэ шыхэм я щыщ макъымрэ 

дыкъызэщ1игъэушырт, асыхьэтуи дыкъэтэджырт. Апхуэдэу нэхущым 
щегъэжьауэ, жэщыр хэк1уэтэхук1э лажьэрт къуажэ щхьэлыр. 

Щхьэл щ1ыхьэп1эм уф1эк1ыну ухуиттэкъым (абдежт гъавэр 
къыщы1ахыр), моторыр гъуахъуэу адэк1э щылажьэрт, мывэ щхьэлым 
гуэдзыр, нартыхур, хьэр, хугур хьэжауэ къыщ1игъэк1ырт. 

Щхьэлым щ1эт хьэкушхуэм зэпымыууэ сэхураныр тезу тек1утат, ар 
ягъэлыгъуэрти, дагъэр къыщ1ахужырт. Си 1ум ноби итщ абдеж ц1ык1ухэм 
къытхуашийуэ щыта мак1уху пщтырым и гурыхьагъыр. Хьэлыва 1эф1ыр уигу 
къигъэк1ырт ар щыпшхк1э… сыт хуэдэуи тф1эф1т дэ ар! 

Щхьэлым щ1ыхьэну хуитыныгъэ зрат мащ1эм дэ дащыщт - сэрэ Вовэрэ. 
Абы и щхьэусыгъуэри дымыщ1эу щыттэкъым - ди анэм иригъаджэрт 
щхьэлтетым и бынхэр.  Зи нэ лъэныкъуэм имылъагъуж а л1ы 1эчлъэчыр 
мазут1ым ф1ыц1э ищ1арэ пщ1энт1эпсыр ирикъуэк1ыу къижыхьу ф1эк1а 
плъагъунутэкъым.     

Щхьэлым ихьэжар пхъэ ашыкхэм кърак1утэрти, ит1анэ пэгунк1э 
зэбграхыжырт. Языныкъуэхэми къэп хьэзыр я1ыгъмэ, бжьамийм 
щ1аубыдэрти кърагъэщащэрт. А 1уэхутхьэбзэм ахъшэ щ1атыртэкъым, 
яхьэжам и 1ыхьэ гуэр къы1ахт армыхъумэ. Зыр адрейм дэ1эпыкъуу, 
зэрыхьзэрий лъэпкъ къэмыхъуу чэзур псынщ1эу ек1уэк1ырт.  

Щхьэлым щылажьэхэр хьэжыгъэ защ1э хъурт, уеблэмэ я напи 
хыумылъэгъук1ыжу. Апхуэдэм деж дэ абыхэм псысэ л1ыхъужь гуэрхэр 
къахуэдгупсысурэ ди зэманыр нэжэгужэу дгъак1уэрт. Ауэ нэгъуэщ1 зы 
лъэныкъуэк1э ар къыттехьэлъэрт: щхьэлым къигъэ1у 1эуэлъауэр апхуэдизк1э 
инти, ц1ыхуит1 зэгуригъа1уэртэкъым, абы къыхэк1ыу 1эпэтэрмэшу псори 
зэпсэлъэн хуей хъурт. Къищынэмыщ1ауэ, абы пэгъунэгъуу щыт унэхэм я 
абджхэр щигъэзджызджыр нэхъыбэт. Зыдгъэпсэхуну абы 1эмал къыщыдитыр 
жэщрати, ар ди гуф1эгъуэшхуэт. Нэгъуэщ1 къуажэхэм къик1ыурэ я гъавэр 
яхьэжтэкъэ-т1э?! Зи чэзум нэмысурэ щхьэлыр щызэхуащ1ыжым деж, 
ц1ыхухъухэм абдеж жэщыр щагъак1уэрт. Щхьэл дыхьэп1эм маф1э 
щащ1ырти, абы пэрысу хъыбархэр жа1эжу нэху ягъэщырт. А псори дэ ди нэгу 
щ1эк1ырт, щхьэлыр дызэригъунэгъум къыхэк1ыу. Щ1алэ ц1ык1ухэм хамэ 
щ1ып1э нэс кърахуа, иджыри гъуэгуанэ къызыпэщылъ псэущхьэхэм псы 
яхуэтхьурэ щедгъэфа куэдрэ къытхуихуащ. 

Махуэ псор щыдгъэк1уэфырт а щхьэлым. Ди сэбэпынагъ гуэри 
едгъэк1ырт лэжьак1уэхэм. Псалъэм папщ1э, хьэжыгъэр къэпхэм 
къыщрак1утэк1э, дэ 1эмал имы1эу дэ1эпыкъуэгъуф1 дыхъурт. Щхьэхуит 
дыкъыщыхъужым, щхьэл щ1ыбагъым щигъэувык1а чейхэм ярыт псы 
пщтырхэм зыщыщ1эдгъэмбрыуэрт. Абы хьэлэмэту хэлърати, зыуи 
къытщыхъуртэкъым чейхэм щагъэупщ1ы1у хабзэ гъущ1ык1эхэм къак1эрык1 
дагъэм дыкъызэриц1алэри. Иужьк1э ди анэм сабын ф1ыц1эк1э 
дигъэкъабзэжырт… 

Тф1эпсэк1уэд хъурт махуэ псок1э к1арц жыгхэм к1эрыт шыхэр. Си 
къуэш ц1ык1умрэ сэрэ зэгуэрым мурад тщ1ащ дек1уэл1эфын хуэдэу нэхъ 
зэп1эзэрыту къытщыхъу зы псэущхьэ дут1ыпщыжыну. Зыми 

121



дыкъыщамылъагъу п1алъэ зидгъахуэри, шыр жыгым къык1эрытпхык1ащ: 
«К1уэж!», - дысакъыу абы к1элъыддзащ. Шыр щхьэхуит зэращ1ыжар и ф1эщ 
мыхъущэ хуэдэ, хуэм дыдэурэ лъэбакъуэ ц1ык1ук1э щхьэлым 1ук1уэту 
хуежьащ. Гъэщ1эгъуэнрати, тэлай къэсыхук1э, ар къызэплъэк1ыжырт: 
«Сыщымыуэу п1эрэ?», - жыхуи1эу. 

Щхьэлым метр 300 хуэдизк1э пэ1эщ1э хъуа нэужь, шым лъэхъулъэущ 
зищ1ри, нэхъ тегушхуауэ и гъуэгу хигъэщ1ын щ1идзащ - гъавэншэрэ зыхуар 
имышэжу. Шыр и закъуэу щыдыхьэжым, зыхуэк1уэжахэм гущтэ къащтащ, 
тхьэмадэр к1уэда къаф1эщ1ри. А шы дыдэм къуэр ягъэшэсащ, 
ик1эщ1ып1эк1э Къаншыуей жылэ нэсу къэхъуар зыхрагъэк1ыну. Мыдэк1и, 
куэд дэмык1ыу л1ым гу лъитащ и шыр зэрыщымытыжым. «Ар дауэ къэхъут? 
Дэнэ к1уа?», - гуоун щ1идзащ абыи. Ц1ыхухэр къызэхуэжэсащ, къэхъуар 
зрагъэщ1эну. Арщхьэк1э зэман щ1агъуи дэмык1ыу, езыр 
кърагъэлъыхъуэжыну кърагъэжьа шууейр къэсри, 1уэхур зы1утыр 
къагуры1уащ, хэти зэпхыдыхьэшхык1ыурэ л1ым къыщ1энэк1ащ. А псом дэ 
лъэныкъуэк1э щэху зытщ1ауэ дыкъыщеплъырт… 

Куэдрэ дигу къеуащ а щхьэлыр якъутэжа нэужь. Къуажэхэм токур 
к1уэц1рашри, макъышхуэ езымыгъэщ1у лажьэ, хьэжыгъэр нэхъыбэу 
къыщ1эзыгъэк1 нэгъуэщ1 щхьэл ц1ык1ухэр къэунэхуащ. Щхьэлыжьыр 
зыкъомрэ яхузэтехыжакъым, апхуэдизк1э зыхуей хуэзауэ быдэу ар ящ1ауэ 
щытати.  

Щхьэл унащхьэм иса жьындухэри псэуп1эншэ щыхъум, гъунэгъу 
унэхэмк1э 1эпхъуащ. Ц1ык1ухэм тхуэмыгъуэтыххэр арати, ди унащхьэм 
къит1ысхьа бзухэм тф1эхьэлэмэту дак1элъылъырт, уеблэмэ шырхэм лы 
гъэвахэр яхудэтхьейрт. Жьынду анэхэм ф1ыщ1э къытхуащ1у къытф1эщ1ырт, 
я нэ п1ащэ гъуэжьыфэхэр къыттраубыдэу, бзэрабзэу щыхуежьэк1э.      

Зэман дэк1ри, щхьэлыр жылэдэсым зэбграхыжыпащ, зы чэрбыши 
гъущ1ыпи абы къыхэмынэу. Ауэ а зэманым хиубыда зэкъуэшхэм ар ди гум 
къинащ кхъухь хужьышхуэм едгъэщхьу зэрыщытам хуэдэу. Языныкъуэхэми  
си нэгум иджыри къыщ1оувэ я чэзум ежьэу щхьэлым деж уэршэру щызэхэт 
ц1ыху гуп…  

 2016 ,  и 20-м 

Си къуэш нэхъыщ1э ц1ык1у Вовэрэ сэрэ ди адэм Мэртэзей (иджы Тэрч 
къалэщ) дишат ди адэшхуэр къытк1элъигъэплъыну. Езыр дзэ сымаджэщым 
гъуэлъын хуейт, зауэм хиха фэбжьым къигъэдзыхати.  

Ди адэшхуэ Жэмал Мэртэзей гъущ1 гъуэгум пэмыжыжьэу щыпсэурт. 
Ардыдэми жэщым хъумак1уэу щылажьэрт. А зэманым абы и пщэрылъ 
нэхъыщхьэ дыдэр Канадэм къраша, Александровскэ жылэм дэт спирт 
заводым щхьэк1э станцым кърашэл1а нартыхур ихъумэнырт. Дэ махуэм и 
зэманыр къыддигъак1уэрт, ит1анэ лэжьак1уэ к1уэрт. Зэзэмызэми дыздишэрт 
абы и лэжьап1эм. Апхуэдэ махуэхэр дэ ди 1ут1ыжт: нартыху самэшхуэхэм 
дыхэсу зыкъредгъэхьэхырт, зэми абы зыщ1эдгъэмбрыуэнти, Жэмал 
зыкъедгъэлъыхъуэнт.  

А псом и щ1ы1ужк1э, ди адэшхуэм мэкъуауэ дыздишэрт, Арыкърэ 
Александровскэ жылэмрэ я зэхуакум дэж псы ц1ык1уми бдзэжьей ещэк1эм 
дыщыхуигъасэрт. Бдзэжьей къуэлэныр хэзт а псым. Арщхьэк1э, 
сыплъэгъуамэ сыплъэгъужынукъым, жыхуа1эм ещхьу, уи лъакъуэхэм дэжу 
бзэхыжынт. Дэри ерыщ дек1уэрти, бдзэжьей гупышхуэхэр п1ейтей тщ1ырт. 

Жэмал пщ1ант1эм щыдэмысым, абы ипхъу нэхъыжь Сонярэ и 
щхьэгъусэ Мэчрэ1илрэ я нэ1э дыщ1этт. Ахэр зы унэ къэбгъанэм адрейм 
щыпсэурти, щ1эх-щ1эхыурэ ди адэшхуэм 1уэхук1э къык1элъы1эбэрт. Езыхэм 
бын зэрамы1эрагъэнт, къытхуэсакъырт зэл1зэфызыр. Дгъэщ1агъуэрт мылъагэ 
дыдэу узы1уплъэ бзылъхугъэмрэ метрит1ым щ1игъу зи инагъ Мэчрэ1илрэ 
щызэдгъапщэк1э. Арщхьэк1э Соня и щхьэгъусэм сабийм хуэдэу хуэсакъырт: 
«Щэхуу, щэхуу», - къыджи1эрт абы, Мэчрэ1ил жэщым лэжьауэ щхьэукъуэну 

зыщигъэук1уриям деж. Арати, зэран дымыхъун щхьэк1э, дэ Жэмал дежк1э 
дежэк1ыжырт.  

Ди адэшхуэм хадэ иныф1 дыдэ зэрихьэрт. Абы и курыкупсэм хуэзэу 
псыкъуий щытт. Хьэлэмэту зэтраухуат абы и лэжьэк1эр. Псыкъуий лъащ1эм 
бжьамий ирахьэхауэ, абы и к1уэц1ым илъ цепыр ягъэк1эрахъуэурэ архъуанэу 
псыр абык1э къыдрашейрт. Ар хьэкхъуафэм къилъадэрти, бжьамийхэмк1э 
губгъуэ псом щызэбграшыжырт: помидорми, нащэми, хъарбызми, хъэуанми, 
жыгми псыр щ1элъадэрт. Псыр ек1уал1эрт 1эщхэр зыщ1эт 1уэми джэдэщми.  

Мы псыкъуийм метрищ и кууагът. Къаншыуей щыди1эр метр 30-м 
нэблагъэк1э ет1ыхат. Дыдейм къыщхьэщык1ыу, ди адэшхуэм и псыкъуийм и 
к1уэц1ри мывэ хъурей зэмыфэгъухэмк1э къэгъэт1ылъыхьыжат. Псыкъуийм 
ит псым ущызык1ыщ1эплъу къабзэт, пшахъуэ хьэдзэ нэгъунэ 
хэплъагъук1ырт. Абы зы бдзэжьей къуэлэнышхуэ, удзыфафэ хъужу, хэст. 
Нэхъыжь ди мыгъусэу, псыкъуийм дыбгъэдыхьэну ди адэшхуэм зэи хуит 
дищ1ыртэкъым. Дэ дызыхуеиххэр а зырт: махуэ псор абдеж 
щыдгъэк1уэфынут, бдзэжьейр дгъашхэу. 

Зы махуэ гуэрым ди адэшхуэм и унафэм дебэкъуащ. Тхьэмахуэ махуэу 
ар май жылэм (иджы къалэщ) щызэхэт жармык1эм к1уат. Дэ, зэрыхабзэу, 
Сонярэ Мэчрэ1илрэ дыкъыхуигъэнащ. Мэчрэ1ил лэжьыгъэ нэужьым 
зигъэпсэхуну гъуэлъащ, дэ ар къэдмыгъэушын щхьэк1э, Соня ди адэшхуэм и 
щ1ап1эмк1э щхьэхуиту диут1ыпщащ. 

Зыри къызэрытк1элъымыплъым дыкъигъэбырсейри, Вовэрэ сэрэ мурад 
тщ1ащ псыкъуийм «щыпсэу» бдзэжьейр дгъэшхэну. Шхап1эм зы щ1акхъуэ 
п1ащ1э къыщыдздэтщтэри, бжыхьым депк1ащ (хадэбжэр 1унк1ыбзэ къэбк1э 
гъэбыдат). Деп1эщ1эк1ыу псыкъуийм дыбгъэдэлъадэри, щ1ахъуэ 1ыхьэхэр 
бдзэжьей къуэлэным хуэддзыу дыхуежьащ. Тф1эхьэлэмэту дык1элъыплъырт 
бдзэжьейм зыкъыхидзурэ псым нимыгъэсу щ1ахъуэр къызэриубыдым.  

Куэд дэмык1ыу а 1уэхури къыт1эщ1эужэгъуащ. Абдежым зэуэ сигу 
къэк1ыжащ псыкъуийм дыгъэпс махуэм уехмэ, жэщым уафэм вагъуэхэмрэ 
мазэмрэ къызэрит1ысхьэм хуэдэу плъагъуу ди анэм къызэрыджи1эжар. Си 
къуэш  ц1ык1ум сеупщ1ащ: «Ухуей махуэу вагъуэхэр плъэгъуну?», - 
жыс1эри. Ар занщ1эу арэзы хъуащ. 

Арщхьэк1э сэ зыкъомрэ сытегушхуакъым псыкъуийм сехыну. Ик1эм-
ик1эжым бжьамийр субыдри, хуэмурэ сепщыхуу щ1эздзащ. Куэд 
ск1уатэкъым, мывэ псы1эхэм сец1энтхъуэхыу си щхьэр щ1игъанэу псы 
щ1ы1эмылым сыщыхэхуэжам. Зыкъыщ1эзгъэмбрыук1ыжащ,  ауэ псыр сэ 
нэхърэ нэхъ лъагэу псыкъуийм итщи, сыкъыхэк1ыжыфыркъым. 
Лъапэпц1ийуэ сыщыту, си пэр псым къыхэсшиик1ауэ собауэ.  
        Бдзэжьей къуэлэнышхуэр гужьеящи, темыпы1эу псыкъуийм и 
хъуреягък1э зыщеутхыпщ1, зэ т1эуи и к1апэмк1э си напэр кърехулэк1. Си 
нэм хъуаск1эр къыщ1ихащ. И щхьэмк1э тет Вовэ вагъуэхэр слъагъурэ 
сымылъагъурэ зригъэщ1эну къек1иех ф1эк1а, сызыхэхуа гузэвэгъуэр 
къыгуры1уэркъым. Соплъэри, езыми зегъэхьэзыр псыкъуийм къипщхьэну. 
Сыкъэгузэвэпати, къарууэ си1эр зыхызолъхьэри сыкъо1э псыкъуийм 

сыкъыдэк1уеижыну. Арщхьэк1э мывэ псыфхэм соц1энтхъуэхыжри, псым 
сыхохуэж. Вовэ сыкъегиящ: «Вовэ, псынщ1эу жэи Мэчрэ1ил къеджэ. 
Сыкъыдэпщеижыфынукъым!», - жызо1эри.  

Псыр апхуэдизк1э щ1ы1эмылщи, бауэк1эщ1 сищ1ащ, си дзэхэр 
сф1ызэтоуэ, си лъакъуэхэр зэхэсщ1эжыркъым. Дакъикъит1-щы дэк1ауэ, л1ы 
зыбжанэ псыкъуийм къы1улъэдащ, Мэчрэ1ил я пашэу. Ар занщ1эу къелъэри 
сызэщ1ипхъуэтащ, адрейхэм сахуишийри, псыкъуийм сыкъралъэфыжащ. 
Щ1ым яубгъуа щ1ак1уэм асыхьэту сык1уэц1агъэджэрэзащ, хъыдан гъущэк1э 
си 1эпкълъэпкъыр ялъэщ1ым, «арак» щахуэурэ, зыкъызагъэщ1эжащ.  
 «Псыкъуийм уихуэн хуей щхьэ хъуа?», - къызоупщ1 псори. Сэ яжызо1э 
вагъуэхэмрэ мазэмрэ слъэгъуну сызэрыхуеяр. Хъыбарыр зэхэзыха 
гъунэгъухэри Жэмал деж къожэк1, къэхъуам и пэжып1эр зэхагъэк1ыну. Хэти 
къысхуогузавэ, сакъыгуро1уэри, языныкъуэхэри къысщодыхьэшх: 
«Плъэгъуа-т1э вагъуэхэр?», - жа1эурэ. Сэри си ф1эщу жэуап язотыж а псом 
сык1элъыплъыну зэман сызэримы1ар, си псэм «сызэрыщ1эбэнар». 

Ди адэшхуэ Жэмал ямыгъэгужьеин щхьэк1э, зэхэлъадэри жа1энумрэ 
ящ1энумрэ уэрамдэсхэм къагупсысащ. Къалмыкъым и уэрамым ищхьэ дыдэм 
щыпсэу, ди адэшхуэм и ныбжьэгъу л1ыр абы прагъэжьащ и къэк1уэжыгъуэм 
ирихьэл1эу. Иригъэблагъэри, 1энэ къыхуищтащ. Ауэрэ псалъэм уэршэрурэ, 
абыхэм гъусэ зыкъыхуащ1ащ Мэчрэ1ил зи пашэ адрей ц1ыхухъухэми. 
Арщхьэк1э щ1алэ ц1ык1уит1ым къытщыщ1ар жызы1эфын къахэк1тэкъым. 
Арати, чэзуурэ хъуэхъур я1этын щ1адзащ. Ди адэшхуэм хуэхъуахъуэурэ, 
«щ1алэ ц1ык1уит1ри зэрыгубзыгъэ, 1ущыцэ, езыр-езыру я 1уэхур 
зэрызыф1агъэк1ыжыф», - жа1эу хуежьащ. 

Ди адэшхуэр зэщ1эдэ1ук1ри, зыгуэр гурыщхъуэ ищ1ащ. «Къэхъуар 
фымыбзыщ1у иджы къыжыф1эт», - къахуэтк1иящ щысхэм. Псоми зэуэ чэфыр 
ящхьэщык1ыжами ярейт. Сыт ящ1энт, шынапэурэ: «Псыкъуийм ихуащ», - 
къыдрашеящ абыхэм. Хабзэм тету 1энэри зэхуимыщ1ыжу, ефэ-ешхэр 
къызэхинэри, ди адэшхуэр къыщылъэтыжащ. Дыпсэурэ дыузыншэрэ 
зригъэщ1эныр нэхъ ф1элъап1эт абы а дакъикъэм.  

Зыри къытщымыщ1а хуэдэ, нэжэгужэ дыкъэхъужауэ дыщысу ар 
къыщыдихьэл1эжым, къыдэшхыдэжакъым. «Сыт, ц1ык1ухэ, фыхуей иджыри 
псыкъуийм фелъэну?» - жи1эу къыдэупщ1а ф1эк1а. 

Си къуэш ц1ык1умрэ сэрэ псалъэ быдэ ттащ апхуэдэ щхьэпсыншагъэ 
аф1эк1а зэрыдмыщ1энумк1э. Ди адэшхуэрати, ди адэ-анэм дыжри1эжакъым, 
дэри зыдбзыщ1ыжащ. 

 2016 ,  и 22-м 

125



 

Губгъуэ лэжьыгъэхэм къыщыдэхуэм, къуажэдэсхэм я пщыхьэщхьэхэр 
нэхъ щ1эщыгъуэ ящызыщ1ыр клубым щ1эх-щ1эхыурэ къыщызэрагъэпэщ 
пшыхьхэрт. Къаншыуей жылэм щыпсэухэми т1орысэ дыдэ хъуауэ зы клуб 
ц1ык1у я1эт. Ар щхьэлымрэ амбулаторэмрэ я зэхуакум дэтт.  

Клубым зэман-зэманк1эрэ Молдавием, Украинэм къик1ыурэ щ1ып1эхэр 
къэзэхэзык1ухь артистхэр къеблагъэрт, Москва, Ленинград къалэхэм щыщ 
циркачхэм зыкъыщагъэлъагъуэрт. Иужьрейхэм ц1ыхухэр къызэрыдамыхьэх 
щы1этэкъым. Къыздашэ хьэ бацэ ц1ык1ухэмрэ номин хьэлэмэтхэмрэ 
сабийхэр, шэч хэмылъу, дытрагъэурт. Ауэ ц1ыхухэр я шэнтхэм 
къеук1уриехыу зэбгрыжырт, артистхэм я къэлътмакъхэм блэ «шынагъуэхэр» 
къыщрахым. Зыри тегушхуэртэкъым а хьэпщхупщым гъунэгъу зыхуищ1ыну. 

Фокус зыгъэлъагъуэхэм я1ыгъ пы1э ф1ыц1эшхуэхэр-щэ! Къарымык1ыр 
ук1уэдыж - тхьэрыкъуэхэм къыщыщ1эдзауэ лент1 зэмыфэгъу 
к1ыхьышхуэхэм щыщ1эк1ыжу. Пэшым щ1эсхэм я бохъшалъэхэр бзэхынти, 
асыхьэтуи я мылъку т1эк1ур а пы1э ф1ыц1эшхуэм къыщыунэхужынт. 
Къуажэдэсхэм ар телъыджэ зэращыхъур я 1эгуауэ макъхэмк1э 
кърагъэлъагъуэрт.  

Апхуэдэ пщыхьэщхьэхэр фэтыджэн уэздыгъэк1э къагъэнэхуурэ 
ирагъэк1уэк1ыу арат. Токур къуажэ пхыдзам иджыри нэсатэкъым. 
Языныкъуэхэми машинэ т1орысэ дыдэм дэсу районым къик1 киномеханикым 
(абыи тхьэмахуэм зэ е т1эу фильмхэр игъэлъагъуэрт) артистхэр гуры1уэрти, 
абы иригъэдз уэздыгъэмк1э утыкур кърагъэгъэнэхурт. 

Унагъуэурэ къек1уал1эрт апхуэдэ пшыхьхэм, дэтхэнэми езым и шэнтыр 
къыздихьыжырт. Щ1алэгъуалэм тет1ысхьэп1э к1ыхьхэр гъунэгъу кхъэм 
къралъэфырт, т1ысып1эншэу къэна щы1эми, щхьэгъубжащхьэхэм 
къыщет1ысэк1ырт е щыту еплъырт. Апхуэдэу ц1ыхуи 100-м тещ1ыхьа 
клубым 300-м щ1игъуми зыщ1агъахуэрт.  

Пшыхь нэужьым уэм хъуа пэшым, я пщ1энт1эпсыр иракъуэк1ыу, 
щхьэж къихьа т1ысып1эр и 1эдэжу къыщ1эк1ыжырт, ауэ 
зэбгрык1ыжыртэкъым. Ахэр нэху щыхук1э щ1ыбым деж щеплъынут клуб 
блыным трагъапсэ индие фильмхэм. Къуажэдэсхэм апхуэдэу я гъэмахуэ 
жэщхэр ягъак1уэрт.  

Клубым щылажьэрт театрым хуэзыгъасэ гупжьейи. Еджак1уэ 
нэхъыжьхэм Чехов Михаил и пьесэхэм къытращ1ык1ыурэ спектаклхэр 
адыгэбзэк1э ягъэувырт е езыхэм зэхалъхьа лэжьыгъэхэр ягъэлъагъуэрт. 
Къуажэдэсхэр абыхэми зыхагъэныртэкъым. Псори зэрыщ1эмыхуэм 
къыхэк1ыу, къуажэ клуб ц1ык1ум ахэр гъуэрыгъуурэ къек1уал1эрт, 
спектаклыр щэ, пл1э ягъэлъагъуэжын хуей хъурт.   
  Клубым щек1уэк1 1уэхугъуэ нэхъыщхьэхэм ящыщт парт зэхуэсхэри. 
Апхуэдэ махуэхэм къуажэм дэс лэжьак1уэ нэхъыф1хэр орденхэмрэ 
медалхэмк1э ягъэпажэрт. Абыхэм яхэтт тракторымрэ комбайнымрэ тесу 
лажьэхэр, ехъул1эныгъэф1хэр къэзыгъэлъагъуэ жэмышхэр, нэгъуэщ1хэри.  

… Абы щыгъуэм сэ илъэсих сыхъурт. Хыдзэл1хэм ятеухуауэ Шаляпин
Федор зи л1ыхъужь нэхъыщхьэ фильм гуэр деплъыну зэныбжьэгъу 
ц1ык1ухэр клубым дык1уат. А пщыхьэщхьэм кинор и к1эм нэсу деплъакъым, 
зэпагъэури Сталиныр дунейм зэрехыжар хъыбару къыдагъэщ1ащ.  

Асыхьэтуи пэк1ур зэхашэри, ди Пашэм щхьэк1э л1ы зыт1ущым псалъэ 
гущ1ыхьэхэр жа1ащ. Ц1ыхухэр гъыт-бжэрт: «Дауэ иджы дыхъуну?» «Дауэ 
дыпсэуну Сталиныншэу?» - жа1эурэ. Пэк1у нэужьым ц1ыхухэр хуэмурэ 
зэбгрык1ыжащ… 

Къуажэ клубым сыт хуэдэ 1уэхугъуэ къыщамы1этми, т1ысып1э 
нэхъыф1ыр сыт щыгъуи хуагъэфащэрт адрей ц1ыхухэм емыщхьу «зи дуней» 
зи1эж Гуэщланэ. Абы хуэдэу къуажэм иджыри ц1ыхубзит1, К1ушэрэ 
Любэк1э еджэу, дэст. Жылэдэсыр абыхэм я шхынк1и сытк1и яхуэсакъырт, 
нэхъыщ1э ц1ык1ухэми ахэр зыми зэремыщхьыр къыдгуры1уэрти, зэи 
зэгуэдгъэпыртэкъым ик1и я жагъуэ тщ1ыртэкъым.  
Ц1ыхум нэхъ яхыхьэ Гуэщланэ сабийхэм пщ1э лей хуащ1ырт. Ар бзылъхугъэ 
нэф1эгуф1эт, зэпымычу хъыбар гъэщ1эгъуэнхэм дыкъригъэда1уэрти, абы 
жи1э псор ди ф1эщ хъурт. Ар къэзымыц1ыхухэр зы меданым, щынэ ц1ык1уу 
закъыщигъэхъуу, къигъэпц1эфынут. Апхуэдэу сыт хуэдизрэ къадэгушы1эрэт 
Гуэщланэ къуажэдэсхэм. И гушы1эк1эр ящ1э пэтми, бзылъхугъэм и 
«къэпхъэным» дэтхэнэри ихуэрт. Ауэ ныбжьыщ1эхэр абы зэи 
дыкъигъапц1эртэкъым. Ар абы и хабзэ нэхъыщхьэт.  

Гуэщланэ ди деж щ1эх-щ1эхыурэ къак1уэрт. Ар ди анэм ф1эгуэныхьти, 
мэжэщ1ал1э ц1ыхубзыр зэпымыууэ игъашхэрт. Зэгуэрым ар къыдыхьащ 
пщ1ант1эм. Нэхъыжьхэм щыщ зыри дэстэкъым, лэжьак1уэ щы1эхэт. Арати, 
пщ1ант1эм джэгуу дэт сабийхэм гу лъыттэхакъым, къик1ук1-ник1ук1 
зищ1ыурэ, абы унэмк1э зэрызыщ1игъэхуам. Арщхьэк1э унэм щ1акхъуэ 
щыкъуеи къыщ1эднагъэнтэкъым. Дэ сабиих дыхъурт, зы хьэшхуи тщ1ыгъуу. 
Апхуэдизым къелынт зыгуэр?! Гуэщланэ ишхын къилъыхъуагъэнщ, зыри 

щимыгъуэтым, Тхьэм ещ1э, ар къызэрыщыхъуар, сабын ф1ыц1э 1ыхьэшхуэ 
къы1эрыхьэри ишхащ.  

Унэм къыщ1эжащ ар щ1ыхуфэ хъуауэ. Зэхэмыщ1ык1ыгъуэу зыгуэрхэри 
жи1эрт. Ик1эм-ик1эжым, тхъурымбэр къыжьэдэк1рэ и 1эпкълъэпкъыр 
тхытхыу бзылъхугъэр щ1ым ехуэхащ. Дэ ф1эк1а дэ1эпыкъун дэскъым. 
Тщ1энур сыт?! Метри 100 хуэдэк1э тпэжыжьэ къуажэ амбулаторэм псынщ1эу 
сыжащ, Артюшэ (ди дохутыр Аркадий дызэреджэр арат) къезджэри, 
бзылъхугъэр къригъэлащ.  

Артюшэ Ростов къик1ат ди къуажэм щылэжьэну. Къуажэ псор абы и 
лэжьэк1эм дихьэхат, ныбжьыщ1эхэми ар ф1ыуэ тлъэгъуати, дымышынэу 
мастэр зыхедгъэ1урт. Ди жылэм дэсхэм я закъуэтэкъым Артюшэ зэ1эзэр, абы 
и деж къак1уэрт къуажэ гъунэгъухэми, Ингуш, Осетие, Калмыкъ 
республикэхэм щыщхэри. Иужьк1э, медицинэ институтым щригъэджэну ар 
Дон 1уфэ 1ус Ростов ягъэк1уэжат, апхуэдэ дохутырыф1 зэра1эщ1эк1ам 
иринэщхъеят псори. 

… Зы пщыхьэщхьэ гуэрым къуажэ клубым ц1эры1уэ дыдэ хъуа «Зита и
Гита» индие фильмыр щагъэлъагъуэрт. Къыздик1ари къагуры1уэну 
хунэмысу, зи бынхэри къыздэзышэу клубым мамыру къек1уэл1а адэ-анэ 
гупым Гуэщланэ къахэлъэдащ: «Мишкэ зиук1ыжауэ лъы къуалэм хэлъу 
къуажэкхъэм деж щылъщ», - зэпегъэувэ абы зэман зэ жи1эну зыхуейр.  

Ц1ыхухэм зэхэзежэн щ1адзащ, фильмри къызэтрагъэувы1ащи, клубым 
псори къызэрыщ1ох. Гупышхуэм сабийхэри дахэзэрыхьауэ псори   здэжэмк1э 
дахь. Япэ иту Гуэщланэ мажэ. Мэгъуэг, мабжэ. Нап1эзып1эм уэру жэ ц1ыхур 
зэщ1эувы1ык1ащ, щым хъуащ. Къызэрыщ1эк1ымк1э, «л1ауэ» зытра1уа 
Мишкэ езыри гупышхуэм хэту жэрт. Зэрыхъуарат: Мишкэ тутын ефэу и 
куэбжэпэм здэщытым, гупышхуэ къажэу къилъэгъуащ. «Сыт къэхъуар?», 
«Дэнэ фыздэжэр?» - жи1эурэ, ар езыри ц1ыхум къахэзэрыхьауэ упщ1эурэ 
жэрт. Арщхьэк1э мо ц1ыху къэу1эбжьахэм занщ1эу къагуры1уатэкъым 
«л1ар» къазэрыбгъурытыр. Я гур къызэрыгъуэтыжа нэужь, хуэму 
зыщ1эдыхьэшхык1ыжащ ахэр. Ауэ Гуэщланэ къазэрыдэгушы1а апхуэдэ 
щ1ык1эр къызэремызэгъыр къыгурагъэ1уэн хуейти, техъущ1ыхьыну 
зыщыхуагъазэм, ц1ыхубзым и ныбжьи ягъуэтыжакъым. Ауэ абдежи абы 
къыщигъэнакъым хьэгъапхъагъэ т1эк1ухэм жылэдэсыр хидзэн…   

Илъэс пщ1ы бжыгъэхэр дэк1ыжащ абы лъандэрэ. Сабийуэ щыта дэри ди 
ныбжьыр к1уащ, ауэ Гуэщланэ иджыри ди гум илъщ псэ къабзэ зи1а ц1ыхуу. 

 2016 ,  и 11-м 

I I  

Гъэмахуэр сыт щыгъуи сабийхэм я 1ут1ыжщ. Зэкъуэшхэм (сэ, си къуэш 
нэхъыщ1э Вовэ, Мэздэгу щыщ ди анэшыпхъу Марие и къуэ Шурик, Николай 
сымэ) ар щ1эщыгъуэу щыдгъак1уэрт ди адэшхуэ-анэшхуэр щыпсэу Раздольнэ 
къуажэм. Нэхъыжь дыдэм илъэситху и ныбжьт, нэхъыщ1эр илъэсищ хъуа 
къудейт.  

Ди зэманыр зэрыдмыгъэщ1 щы1эжтэкъым - номин шырхэм ещхьу 
жыгыщхьэхэм дыпыст, мэкъу 1этэхэм дытэпщейрт, гъуэрыгъуапщк1уэр 
нэхъыф1 дыдэу тлъагъу ди джэгук1эт. Зыми хузэф1эк1ыртэкъым 
дигъэбэяуну.                         

Зы махуэ гуэрым гу лъыттащ унащхьэм ныкъуэ къутэу хэлъ 
щхьэгъубжэмк1э бжьэхэр щ1элъатэурэ къызэрыщ1элъэтык1ыжыр. Куэдрэ 
дыгупсысакъым, мурад тщ1ащ фор щагъэпщк1ур къэтхутэну. 
         Шурикрэ сэрэ мэкъуэщым пхъэ пк1элъей къитлъэфри, унэ блыным 
едупсеящ. Абы дызэрыдэпщеяр зыми къамыщ1эн щхьэк1э, Вовэрэ Николайрэ 
пщ1ант1эм щыджэгуну къыдэднэри, нэхъыжьит1ыр унащхьэм дык1уащ. 
Безынэр бэджыхъым щ1ихъумауэ пл1анэпэ нэхъ к1ыф1ым къыщыдгъуэтащ. 
Ар ят1эк1э хъурейуэ зэгъэпц1ат, гъуанэ ц1ык1у куэдык1ейхэр и1эу. Нэхъ 
гъунэгъу1уэ зыщыхуэтщ1ым, бжьэхэри  абы ису къэтлъэгъуащ. Арщхьэк1э 
фор къызэрыдгъуэтам дин эр къыщхьэригъапхъуэри, зыдмы1эжьэу блыным 
ят1э хъурей зырыз къык1эрытчащ абы кърик1уэнум иджыри дыщымыгъуазэу. 
Безынэм зэуэ хьэдзыгъуанэхэм зыкъызрапхъуэтри, ди щ1ыфэ пц1анэхэм 
къеуэу хуежьащ. Нанэ дегуапэк1ыу зыщыдгъэтхъуну дызэрыхуеяри а 
сыхьэтым тщыгъупщат. 

Дык1ийуэ абгъуэхэр хыф1ыдодзэжри, пк1элъей дэк1уеип1эр 
зэрыщытри дымыщ1эжу унащхьэ лъагэм дыкъопк1эж. Щ1ым дыркъуэншэу 
дыкъызэрыщыхутар дауэми иджыри къызгуры1уэркъым, ауэ а дакъикъэм 

псори зырик1т дэ ди дежк1э, дыкъезыхуэк1 хьэдзыгъуанэхэм 
дакъызэры1эщ1эк1ынрат нэхъыщхьэр. 

Дызэхихри, ди анэшхуэр гужьеяуэ къэжащ дыкъригъэлыну. 
Къытщыщ1ар къыщыгуры1уэм, сэ папц1эрэ мастэрэ абы къищтэри, ди 
щ1ыфэ псом хэуа хьэдзыгъуанэ шэрэзхэр къытхухихыжу къыдбгъэдэсащ. 
«У1эгъэхэм» форэ тхъуц1ынэрэ зэхэлъу къытхущихуэурэ махуит1ым и 
к1уэц1ым ди анэшхуэм дигъэхъужащ, дэри а къэхъугъэр зы1эщ1эдгъэхужри, 
дызэрыкъуейщ1еин нэгъуэщ1 1уэхухэм дылъыхъуэу дежьэжащ.  

Тэрчыпсыр ди анэшхуэмрэ адэшхуэмрэ я лъапсэм метри 100 хуэдэк1э 
пэжыжьэт, абы ди закъуэу дагъак1уэртэкъыми, заф1эдгъэпщк1уурэ к1уэсэн 
щ1эддзащ. Тф1эф1т псы1ущ1эм дыдэпщейурэ псы елъэм деж къыщызэтрихьэ 
бдзэжьейхэм деплъу дыщысыну. Псы уэрым а бдзэжьей тхьэмыщк1эхэр 
щ1и1убэрти, зэми къыдрихьеижырт, языныкъуэхэми лъэныкъуабэу телъу 
къигъанэрт. Тф1эгуэныхьи хъурт ахэр, зыкъащ1эжыну хунэмысу аргуэру псы 
хьэлъэм ириудыжырти. 

Зы бдзэжьейм, нэхъ мыхъуми, а псы1ущ1э щ1агъым къыщ1эк1ыну 
щыхузэф1эк1ым, зы ф1ыгъуэшхуэ къыдэуэл1ам хуэдэу «Ура!» - жыт1эурэ 
езыр-езыру 1эпл1эхэр зэтшэк1ырт. Ауэ бдзэжьей псоми ар 
къехъул1эртэкъым. Абы щхьэк1э махуэ къэс, шэджагъуэхуэк1уэ хъуа нэужь, 
зы сыхьэт хуэдизк1э псы1ущ1эр зэхуащ1ырт, псы дэжып1э закъуэ ф1эк1а 
къэмынэу. А «лъагъуэмк1э» бдзэжьейхэр ирсык1ырти, Тэрчыпсым и 
къежьап1эмк1э яунэт1ырт.   

Псыежэхыр чэнж щыхъу щ1ып1эхэм деж бдзэжьейм 1эк1э ущещэ 
хъурт. Арщхьэк1э ди зэрыгъэк1ие макъым бдзэжьейр игъэгужьеирти, 
къэдубыдами, зиудыныщ1эурэ зыкъыт1эпыщ1иудыжырт. Хьэлъэу пшахъуэм 
хэхуэу ехуэхырти, псык1ант1эм пк1эжырт.  

Бдзэжьей сещэурэ зэгуэрым псыежэх лъащ1эм граждан зауэ лъандэрэ 
щ1элъ топ улъиям сыжьэхэуэри си 1э сэмэгур зыщ1эзгъэжыжащ. Нэхъ 
гъунэгъу дыдэу Винограднэ къуажэрат амбулаторэ здэщы1эри, абы сашэри 
къызагъэ1эзащ. 

 Ари дерс тхуэмыхъуу, махуэ къэс ди л1ыгъэм хэдгъахъуэурэ 
бдзэжьейм дещэрт. Псыежэхрэ гуэлрэ хуиту зымылъэгъуа щ1алэ 
ц1ык1уит1ым (сэрэ Вовэрэ) ар ди нэгузыужьып1э нэхъыщхьэу жып1э хъунут. 

Бысым къуажэ щ1алэжь ц1ык1ухэм нэхъри дытрагъэгушхуэрт. Езыхэм 
псы1ущ1эр къыщызэ1уахк1э толъкъуным зрагъэхьэхыурэ джэгурти, абы 
шынагъуэ зэрыпымылъыр ди ф1эщ ящ1ыну хэтт. Арщхьэк1э дэ апхуэдэ 
дыдэу иджыри дыхахуэтэкъым, ауэ дызэрышынэри къедгъэщ1эну 
дыхуейтэкъым. Щхьэусыгъуэ гуэрхэр къэдгупсысурэ апхуэдэу 
тхьэмахуит1ыр дгъэк1уащ. Раздольнэ жылэм дэс щ1алэ ц1ык1ухэмрэ дэрэ 
нэхъ дызэхыхьэ хъуащ. Зы махуэ гуэрым дызэрызехьэу псым дыхэтурэ, 
ныбжьэгъу къытхуэхъуагъащ1эхэм дытрагъэхьэулеик1ри, т1эщ1агъэхуащ 
мыгувэу псышхуэ къызэрехынур. Псы уэрыр дыпэмыплъауэ нап1эзып1эм 
къыкъуэури, дыкъыхэк1ыну дыкъе1ами, зыри тхулъэмык1ыу 
дызэлъэкъуауэурэ дрихьэхащ. 1эрпхъуэр дыхъуами, куэд дэмык1ыу 

къыдгуры1уащ дызэримытхьэлэр ик1и псым дыздихьымк1э зредгъэхьэхащ. 
Къамылыщхьэ унэхэм, хадэ щхъуант1эхэмрэ хъуак1уэу губгъуэм ит 
бжэнхэмрэ, нэгъуэщ1 хьэлэмэт куэдми дыдихьэхыу деплъурэ псым 
дытелъащ. Апхуэдэу Къызлар нэс (Раздольнэ къуажэм адэк1э къыщыс 
жылэм) псым дынихьэсащ. Абдеж псыежэхыр чэнж щыхъужырти, 
псык1ант1э ц1ык1уурэ щызэбгрыжырт.  

А махуэм тхузэф1эк1ам дрипагэу, ди щхьэр 1этауэ дыщыхьэщ1э 
къуажэм къэдгъэзэжащ, абы къыщытпэплъэрт ди анэшхуэмрэ адэшхуэмрэ…  

2016 , м и 18-м 

Си къуажэр Сунж, Тэрч 1уащхьэ лъагэхэм я зэхуаку дэс Къаншыуей 
жылэращ. Дунейр щыуэф1ым, дыгъэ бзийхэр зытридзэ Сунж бгым 
къыкъуоплъ Мэлгъэбэг къалэр (Ингуш Республикэ). Унэ хужьышхуэхэм я 
къуапэр къып1эщ1олъагъуэ, нэрыплъэк1э къалэ уэрамхэм удоплъэ, болъагъу 
шыгухэри машинэхэри.  
  Осетие Ищхъэрэ-Аланием хыхьэ адрей Мэлгъэбэг къуажэ ц1ык1ур 
нэхъ тпэгъунэгъуми, апхуэдэу плъагъуркъым - 1уащхьэхэм 
зыкъуигъэпщк1уащи. Мэлгъэбэг къуажэм сыблэжурэ куэдрэ си анэр 
къыщалъхуа Раздольное (Мэздэгу районым хохьэ) жылэм сык1уащ, си 
адэшхуэ-анэшхуэм я деж сыщыхьэщ1ащ. 

Ингушым щы1э Мэлгъэбэгым зэи сыщы1атэкъым, си анэ шыпхъу 
Аннэрэ и щхьэгъусэ Федоррэ дахуэхьэщ1эну дапщэрэ къыдэмылъэ1уами. 
Сэри си нэр къик1ырт а щ1ып1эр зэзгъэлъэгъуну, арщхьэк1э ди адэмрэ ди 
анэмрэ тегушхуэртэкъым саут1ыпщыну. Арэзытэкъым си анэшхуэ Фаризэти 
(си адэм и анэр). Зы 1уэху гуэрым пыухык1ауэ щытрамыубыдэфым, унагъуэм 
щ1эсхэр зэхуэсри унафэ ящ1ащ си адэшыпхъум ипхъу Лолэ (ар сэ нэхърэ 
нэхъыжьы1уэт, илъэс 12 хъут, сэ илъэситху срикъуагъащ1эт) гъусэ 
схуащ1ыну.  

Ди къуажэм уик1ыу Мэлгъэбэг ук1уэныр а зэманым тынштэкъым - 
автобус щы1этэкъым, Грознэ къалэ к1уэжу зэзэмызэ блэж хьэлъэзешэ 
машинэхэми хьэпшыпыр изти, къэувы1эххэртэкъым. 

Щэбэт, тхьэмахуэ махуэхэм я нэхущым жылэдэсым зэрыбейр - гъавэ, 
хьэжыгъэ, 1ус къэпхэр, джэдык1э, кхъуей матэхэр, шатэр, шэр, тхъуц1ынэр, 
къазхэмрэ гуэгушхэмрэ - я1ыгъыу гъуэгу зэхэк1ып1эм къытеувэрт, Мэлгъэбэг 
бэзэрым нэзыгъэсын машинэ къаубыдын мурад я1эу. Я1ыгъым къыщ1ах 
ахъшэмк1э щыгъын, вакъэ, тхылъхэр, ручкэхэмрэ тетрадхэмрэ, къапщтэмэ 
зыхуэныкъуэу хъуар къащэхунут. 

Языныкъуэхэми машинэ ямыгъуэту махуэ ныкъуэк1э гъуэгущхьэм 
тесауэ я щхьэр дахьэжырт. Къык1элъык1уэ зыгъэпсэхугъуэ махуит1ми 
апхуэдэ дыдэу бэзэр 1уэху зэрахуэнут. 

Ерыскъыпхъэхэр к1уэдыртэкъым. Къуажэ школым и щ1ыбагък1э 
щащ1а, щ1ы1алъэ папщ1эу къагъэсэбэп щ1ыунэм щахъумэрт. Къэхъурт 
Мэлгъэбэг, Орджоникидзэ, Беслъэн, Мэздэгу, Грознэ къалэхэм  къик1ыурэ 
езы щэхуак1уэхэм ерыскъыпхъэхэр щаши…  

1952 гъэрат ар. Дыдейхэм зэрыжа1ам хуэдэу, Лолэрэ сэрэ гъуэгу 
дытехьащ: зэми шыгук1э, языныкъуэхэми лъэсу дык1уэурэ, Мэлгъэбэг къалэ 
дынэсащ. Нэгъуэщ1 дуней дыкъыщыхутами ярейт. Ди дежк1э къэк1ыгъи 
жыги дыгъэ гуащ1эм илыгъуэжарэ Курпыпс ц1ык1ур игъущ1ык1ауэ щытмэ, 
Мэлгъэбэгым щытлъагъур нэгъуэщ1т: ихъуреягък1э щ1ыгур щхъуант1эт, 
щихухэмрэ дзэлхэмрэ ек1уу дэк1еят, уэрам хуитхэм псынэпс къабзэр 
щежэхырт. Къалэм дэт курыт еджап1эр пщ1ык1э мынэхъ инмэ, тхук1э нэхъ 
лъагэу къысщыхъуат. Адэк1э гъущ1 гъуэгур 1уащхьэ щ1агъым щ1ок1, 
мазут1ым иц1эла цистернэхэр яхуу абы тет маф1эгу мыинхэри гъуахъуэу 
блож. Къызэрыщ1эк1ымк1э, Грознэ къалэ щ1ыдагъэр яшауэ абыхэм 
къагъэзэжу арат. А зэрызехьэ псом дэ дыдихьэхауэ доплъ… 

Лолэрэ сэрэ тлъагъур хьэлэмэт тщыхъуу махуэ псом Мэлгъэбэг къалэ 
къыщытк1ухьащ, ауэ дешат, дыкъэмэжэл1ат. Ди анэ шыпхъур къэтлъыхъуэу 
дыхуежьащ ит1анэ. Ц1ыху блэк1хэм деупщ1ырт Семиренкэхэ я унагъуэр 
къызэрыдгъуэтынум. Зыми зыри ящ1эртэкъым. Ик1эм-ик1эжым, 
пщыхьэщхьэхуэк1уэ хъуауэ, Мэлгъэбэг къалэм и щ1ыбагък1э, мэзым 
ук1уэц1рык1а нэужь, къыщыс жылэ ц1ык1ум дынэсащ. Адэк1э-мыдэк1э 
ф1эдза уэздыгъэхэр уэрамхэм къыщоц1у, розэхэмрэ жызумейхэмрэ къахухьа 
унэ зэщ1экъуа ц1ык1ухэри сатыру «ит1ысык1ащ». А псом къахэщырт 
къэтлъыхъуэ ди 1ыхьлым я лъапсэр - унэбжэм хуэк1уэу ягъэт1ыса удз 
гъэгъахэмк1э, пхъэм къыхэбзык1а щхьэгъубжэ хьэлэмэтхэмк1э, щхъуант1эу 
ялэжа пырхъуэмк1э, унащхьэм тет радиоантеннэмк1э. 

Дыкъызэралъагъуу, бысымхэм гуапэу драгъэблэгъащ, ц1ыху 1ув 
асыхьэту къызэхуэсащ. 1эпл1эр, бар къытхуащ1, ди адэ-анэм къыщ1оупщ1э. 
1энэр къытхуаузэдащи, темылъ щы1эжкъым ик1и тф1эф1 защ1эщ: хьэлывэм 
джэдык1э, к1эрт1оф, лы дэлъу, борщ, лы гъэва, 1эф1ык1э куэдык1ей. Ди 
анэшхуэ Фаризэт игъэ1ущауэ, Лолэ ф1ыуэ щыгъуазэт кхъуэлыр 
зэрыхьэрэмым, зы1утлъхьэ зэрымыхъунум. Арщхьэк1э 1энэм къытхутралъхьа 
лы л1эужьыгъуэр зыхуэдэми щ1эупщ1эжакъым, сэрати а псом 
хэсщ1ык1ыртэкъми, тф1эф1 дыдэу «едгъэмэрэк1уэхащ».  

Аннэрэ ди анэмрэ зэт1олъхуэныкъуэу ф1эк1а умыщ1эну зэщхьти, ар 
згъэщ1агъуэу сеплъырт. Хуэмурэ зэдгъэц1ыхурт ди къуэш-шыпхъухэри. Зы 
илъэск1э сэ нэхърэ нэхъыжьыну Рае щхьэц сырыху хъужарэ гуащэ ц1ык1ум 
хуэдэт. Дэнэк1э дымык1уэми, ар ди ужьым итт, дыхуей-дыхуэмейми, 
украиныбзэр дигъэщ1эну къыдэныкъуэкъу зэпытт. Сощ1эж абы щыщ псалъэ 
зыбжанэ: бжьын – цибуля, хъарбыз – кавун, нэгъуэщ1хэри. Дэри ар 
адыгэбзэм хэдгъэгъуэзэну дыхэтти, зыхих макъхэм иридыхьэшхыжырт. Толэ 
курыт школыр къиухырт, зэпымыууэ п1ащ1эу зыщ1ып1эхэм к1уэрти, дэ, 
сабийхэм, къыдэл1эл1эну зэман и1этэкъым. Абы къык1элъык1уэ Виктор 
ебланэ классым щеджэрт, си гъащ1эм япэу радиоприемник абы 

сигъэлъэгъуат. Сэ згъэщ1агъуэрт пхъэм къыхэщ1ык1а пхъуантэ морэ ц1ык1у 
абджыпс ф1ыц1э зи щхьэм телъым макъамэмрэ уэрэдымрэ къызэри1ук1ыр. 
Апхуэдэ приемник сэри си1амэ, сэ нэхъ насыпыф1э дунейм темытыну 
къысщыхъунут абы щыгъуэм. Джэгум дыкъыщыдэхуэм, «Маяк» 
радиостанцым тедухуэрти деда1уэрт. Нэгъуэщ1ыбзэхэмк1э лажьэ 
радиостанцхэри къиубыдырт абы. Къыдгурымы1уащэми, хъыбархэм 
зэпыдмыгъэууэ деда1уэрт, антеннэм нэхъ лъэщу къиубыдын папщ1э, Виктор 
щ1эуэ зыгуэрхэр къигупсысырт, а 1уэхухэм сэри зыхэзгъэгъуазэрт. «К1апсэм 
нэхъ лъагэу зебгъэшэщ1мэ, радиостанц нэхъыби къиубыдынущ, нэхъ 
1упщ1уи зэхэтхынущ», - къызгуригъа1уэрт абы. 

Витя зыщытхъужырт мэз кусэм зыкъыщезыдза дыгъужьыр, къыдеджэ 
хъыджэбз ц1ык1уит1ым ялъагъуу, зэритхьэламк1э. Абы зэрыжи1эмк1э, и 
л1ыхъужьыгъэм щ1ыхь тхылъи къыпэк1уат. Пэжым фыхуеймэ, сэ ноби си 
ф1эщ мэхъу а псор къэхъуауэ зэрыщытар. 

 Ди анэ шыпхъум и щхьэгъусэр механикыу Мэлгъэбэг къалэр псык1э 
къызэзыгъэпэщ насос станцым щылажьэрт. Лэжьак1уэ ар щык1уэк1э, абы 
1эщэ къыздищтэрт, щак1уэхьэу щы и мотоцикл удзыфэм къыбгъурытт. 
Ауэми хьэ дахэт ахэр! Ц1ыху къоплъ ф1эк1а умыщ1энуи губзыгъэ дыдэхэт, 
гъэсат. Федор хуэдэ щак1уэ зэк1элъык1уэрэ абы и хьэхэм хуэдэу дахэрэ 
Мэлгъэбэг нэгъуэщ1ым ущыхуэзэнутэкъым.  

Хьэщ1ап1э дызэрыщы1а махуэхэм хъарбызымрэ хъэуанымрэ 
дриуэркъат, 1эф1ык1эмрэ ерыскъы берычэтымрэ  дритхъэжат, нэгъуэщ1у 
жып1эмэ ди «зек1уэр» къыдэхъул1ат. Къищынэмыщ1ауэ, хъу-мыхъуми, 
украиныбзэр зэдгъэщ1ат. Дыхуейтэкъым жэнэту  къытщыхъуа щ1ып1эм 
дыкъик1ыжыу, токуи радиои здэщымы1эм дык1уэжыну. Ауэ арыншауэ 
хъунутэкъым. Зэрысщ1эжымк1э, токыр ди къуажэм иужьк1э, илъэсибл 
дэк1ри, зэпрашауэ щытащ. 

… Епл1анэ классым сыщеджэрт ди адэм Латвие къригъэхыу
радиоприемникышхуэ пощтк1э къыщытхуригъэшам. Апхуэдизрэ 
сызыщ1эхъуэпсар къызэуэл1ат, унагъуэм щ1эсу хъуар, ини ц1ык1уи, 
гуф1эгъуэм зэщ1и1этэрт. Радиоантеннэр ща1этым сэ сычэнджэщэгъу 
нэхъыщхьэт, дауэ мыхъуми, сэ а 1уэхум Витя сыхигъэгъуэзатэкъэ?! А псом сэ 
зэрыхэсщ1ык1ыр ди адэм къыгурымы1уэу игъэщ1агъуэми, къысщытхъурт, 
радиоинженер 1эк1уэлъак1уэ къысхэк1ынк1э зэрыхъунур жи1эу. 

Си анэ шыпхъу Аннэ и унагъуэр и гъусэу 1957 гъэм хьэщ1ап1э 
къытхуэк1уауэ щытащ Раздольное жылэм, ди анэшхуэм деж дыщы1эу. 

Иджы щ1эблэр ин дыхъури, дызэбгрык1ащ: Толик - Урал, Витя - 
Сыбырым, Рае - Сталинград къалэм. Арщхьэк1э зыми зыри 
зыщигъэгъупщакъым, дызэхуотхэ, дызэк1элъок1уэ, ди анэшхуэ-адэшхуэхэр, а 
лъэхъэнэ насыпыф1эр дигу къыдогъэк1ыж. 

2016 , м и 23-м 

 I  

К1эрашэ Хьэзрит и бынихымрэ ди адэм и къуэш нэхъыщ1э Хьэжпагуэ и 
бынихымрэ дыкъакъэ-дыпщ1ыпщ1ыу Къаншыуей зы лъапсэшхуэм 
дыщыпсэурт. Илъэс къэс дэ гупыр Тек1уэныгъэм и махуэ лъап1эм нэхъ хэхауэ 
дыпэплъэрт.  Псом хуэмыдэу, тепы1эншэр сэрэ Вовэрэт - зы илъэс ди зэхуакуу, 
а махуэм къалъхуаит1ырт. Пэжыр жып1эмэ, адрейхэр мащ1эу къыдэфыгъуэрт, 
апхуэдэ я насып къызэримыхьам щхьэк1э. Мазэ ипэ, дызэхэзежэн щ1эддзэрт: 
ди адэ-анэм ятха тхыгъэ гуапэхэмрэ накъыгъэм и 9-р зэгъусэу ягъэлъэп1эну 
къызэрырагъэблагъэмрэ пощтым дызэпеуэу тхьырт. Ахэр яхуэгъэзат 
Сталинград, Сыхъум, Дон 1уфэ 1ус Ростов къалэхэм щыщу ди адэм и гъусэу 
зауэм хэтахэм. Далъэ1эсырт Къэзахъстаным, Уралым, Сыбырым, Ставрополь, 
Осетие Ищхъэрэ-Аланием щы1э ди 1ыхьлыхэми. Дауи, а зэманым ди къуажэ 
пхыдзам ипщ1ык1ыу зыщ1ып1и упсэлъэфынутэкъым: уэздыгъи связи 
щы1этэкъым. Махуэм зэ машинэр къуажэм къыдыхьэрти, письмохэмрэ 
телеграммэхэмрэ къыхихырт, Тэрч район центрым ахэр ишэрти, адэк1э 
зэбграгъэк1ыжырт. Хьэщ1эхэр къытхуеблэгъэным зы тхьэмахуэф1 и1эу ди 
унагъуэм ису хъуам щхьэж къалэн хэха и1эу дытемыпы1эу зыгуэр тщ1эрт. 
Нэхъ ц1ык1ухэр ц1ыхубзхэм дадэ1эпыкъурт: хур тлъэсырт, дгъэгъущыжырт, 
дгурт, шатэр сыхьэтк1эрэ дыудэурэ тхъуц1ынэ гуак1уэр къыщ1этхурт. Абыхэм 
хьэлыуэ 1эф1ыр, джэдык1эрыпщыр, кхъуейлъалъэ, к1эрт1оф зыдэлъ дэлэнымрэ 
хьэлывэмрэ иридгъэхьэзырынут. Псоми гугъу зыщ1ыдедгъэхьыр 
къытхуеблэгъэнухэр къызэрыдэтхьэхынурат. 

… Накъыгъэм и 9-р къэсыным иджыри махуит1-щы и1эжщ.
Кхъухьлъатэк1э, маф1эгук1э я унагъуэхэр ящ1ыгъуу ди 1ыхьлыхэр, ди адэм и 
ныбжьэгъухэмрэ и гъусэу зауэм къыдыхэтахэмрэ къытхуеблагъэу щ1адзэ. 
Сабийхэм сыт хуэдэу ди 1ут1ыжт ди къуэш, ди шыпхъу ц1ык1ухэр 
къыщытхуашэк1э. Накъыгъэм и 8-м хьэмк1эшыгухэм, машинэхэм дэ гупыр 

драгуашэрти, Инэрыкъуей губгъуэшхуэм дыдашырт. Абдеж шыгъажэ 
щек1уэк1ынут. Районым и къуажэхэм, Налшык къалэ, Осетие Ищхъэрэ-Алание, 
Ингуш республикэхэм къик1ыурэ ц1ыху миным нэблагъэ абы еплъыну 
къек1уал1эрт. Мэздэгу, Мэлгъэбэг, Тэрч къалэхэм хьэрычэтыщ1э къик1хэм я 
тыкуэн ц1ык1ухэм псыр, 1эф1ык1эр, лэкъум пщтырыр, мороженэр щыгъунэжт.  

Гуф1эгъуэ махуэм зыхуэзыгъэхьэзыра нэхъыжьхэм я орденхэмрэ 
медалхэмрэ я бгъэгум щылыдырт, я гукъэк1ыжхэм щ1эблэр щ1агъэдэ1урт. 
Псоми 1эпл1э зэхуащ1ырт, зауэм къадыхэта л1ыхъужьхэм тепсэлъыхьыжырт, 
иужьк1э я нэпсыр щ1алъэщ1ык1ыжырт, зи Хэку мамыру зылъэгъужыну зи 
насып къимыхьахэм щхьэк1э. Дэ дунейр тхуримыкъуу къэджыхьырт, футбол 
дыджэгурт, ди нэгу зедгъэужьырт, ди жылэм щыщ шыгъажэм щытек1уамэ, 
«Ура! Дыдейхэр тек1уащ!», - жыт1эурэ ди макъым зедгъэ1этырт. Тек1уахэм 
кубокхэмрэ ахъшэ саугъэтхэмрэ хуагъэфащэрт.    Гуф1эгъуэм егъэщ1ыл1а япэ 
махуэр апхуэдэу зэрыблэлъэтар къытхуэмыщ1эу еужьэрэк1ырт. Ауэ 
дыдзыхэртэкъым, 1уэхугъуэ нэхъыщхьэхэр щек1уэк1ыну, Тек1уэныгъэм и 
махуэр, дгъэлъэп1эну иджыри къытпэщылъти.  

Нэхулъэр къызэрызэк1эщ1итхъыу, ц1ык1ури инри дызэщ1этаджэрти, 
аргуэру псоми зэхэзежэн щ1эддзэрт. Ц1ыхухъухэм гуэгушыр, мэлыр 
шыуанышхуэхэмк1э щ1ыбым щагъавэрт, ц1ыхубзхэм лыц1ык1у лыбжьэр, 
лэкъумыр япщэф1ырт. Зыри 1уэхуншэу къанэртэкъым. Псоми Хэкум и махуэ 
нэхъ лъап1э дыдэр къызэрырагъэхьэнум зыхуагъэхьэзырт. Ди пщ1ант1эм и 
курыкупсэм щык1 мэрак1уэ жыгышхуэхэм я щ1агъым 1энэхэр щагъэувырт, 
унагъуэр зыхуэкъулейхэмк1э ахэр къаузэдырт. Шэджагъуэхуэк1уэу ди адэм и 
ныбжьэгъухэр, къыдеджахэр, зауэм къыдыхэтахэр абдеж къыщызэхуэсырт. 
1энэм хабзэ тк1ийм тету ет1ысыл1эрт. Хъуэхъу къэзы1этри зыхуэфащэрт.  

Сощ1эж, сыт щыгъуи япэу хъуэхъу къызытехуэр ди адэм зауэм 
къыдыхэта,  Дон 1уфэ 1ус Ростов щыщ Аркадийт. Абы езым дыркъуэ телъ 
пэтми, ди адэр у1эгъэ хьэлъэ хъуауэ 1942 гъэм Сталинград деж зауэ-банэм 
къыхихауэ жа1эжырт. Абыхэм зэгъусэуи сымаджэщым я узыншагъэр 
щрагъэф1эк1уэжат. Абы щыгъуэми, тек1уэныгъэ къызэрахьынум л1ыхъужьхэм 
шэч къытрахьатэкъым, зауэр и к1эм нэсыным илъэсищ иджыри и1э пэтми.  

…Жэщыр ф1ыуэ хэк1уэтащ, арщхьэк1э ц1ыхур зэбрык1ыжкъым,
мамырыгъэм ину хъуэхъур хуа1эт. Ныбжьэгъущ1э тхуэхъуахэмрэ 
зэкъуэшхэмрэ (адыгэ, осетин, ингуш, урыс, украин сыт хуэдэ лъэпкъым 
щыщри)  хэт сытым дихьэхми зэдгъащ1эурэ нэхъыщ1эхэри нэхъыф1у 
дызэроц1ыху… 
  А лъандэрэ л1эщ1ыгъуэ ныкъуэм щ1игъужащ. Сабиигъуэ дахэм хэтахэри 
балигъ дыхъужащ, ди щ1эблэм щ1эблэ къыщ1эхъуэжащ. Шэч хэлъкъым, ноби 
пщэдеи ди махуэ нэхъ лъап1э дыдэу къэнэнур Тек1уэныгъэм и махуэшхуэращ.  

…Си нэгум щ1этщ махуэшхуэ 1энэм нэжэгужэу хъуахъуэу бгъэдэса ди
адэ-анэри зауэм л1ыгъэ щызезыхьа ди нэхъыжьыф1хэри… 

2016 , мэкъуауэгъуэм и 9-м 

Ди гъунэгъу щ1алэ ц1ык1у Валерэ бауэбапщэу къыдэлъэдащ пщ1ант1эм. 
Абы хъыбар гуапэ къызэрытхуихьыр и нэгум къищырт. «Хьэмыщэ нобэ 
къуажэкум телефон к1апсэ пхришынущ!» - зэк1элъигъэп1ащ1эрт абы. 
Къаншыуей жылэм телефон дэнэ къэна, току къудеи жылэдэсым абы щыгъуэм 
иджыри я1этэкъым. Зэрысщ1эжымк1э, апхуэдэ лэжьыгъэхэм уеблэмэ 1953 гъэ 
пщ1ондэ щ1адзэххакъым.  

Зэныбжьэгъу ц1ык1ухэм - П1ыт1ат1э (Володя), Сэлэдин (Вовэ), сэ, 
Валерик - телефонымк1э «мастер» ц1эр зытедгъэ1ук1а Хьэмыщэ къытхэту, 
илъэситху-хы ныбжьым диту арат. Хьэмыщэ зэрыхъум елъытауэ 
хуумыгъэфэщэну нэхъыжьыфэ епплъырт. Илъэситху щыхъуам, абы еджэк1э 
зригъэщ1агъэххэт. Икъук1э щ1алэ губзыгъэ ц1ык1ут. Хьэлэмэтрати, абы япэу 
къищта тхылъыр алыфбейратэкъым, ат1э радио зэрызэпкъралъхьэм теухуарт. 
Зэрыц1ык1урэ сымаджэрилэти, ар зэпымыууэ унэм щ1эсын хуей хъурт. Дэ 
зэрытлъэк1к1э Хьэмыщэ къызэрыдэтхьэхынум иужь дитт, и адэ Шэмсэдин 
(Хэку зауэшхуэм хэтат) зэпымыууэ абы къыхуихь хьэпшып гъэщ1эгъуэнхэм 
дэри деплъыну дыхуейти. Зэгуэрым ди ныбжьэгъум и адэм тыгъэ къыхуищ1ащ 
нэмыцэ рацэрэ телефон трубкэрэ. Хьэмыщэ дызэрыщымытхъуа 
къэдгъэнатэкъым, псом хуэмыдэу и л1ыгъэр зыхуэдэр къыхэдгъэщырт. 1уэхум 
хьилагъэ хэлъу дэнэ щищ1энт абы, псалъэ дыгъэлхэм я ужьк1э, езыри 
къэгумащ1эрти, дызыхуейр къыт1эрыхьэрт. Тф1эхьэлэмэту зэпытплъыхьырт 
Шэмсэдин къыхуагъэфэща орденхэмрэ медалхэмрэ. Езы Шэмсэдини куэд 
къыджи1эжырт зауэм теухуауэ: т1асхъэщ1эх зэрык1уар, «бзэгу» къаубыдауэ 
зэрыщытар, иужьк1э а псом дамыгъэ лъап1эхэр къызэрыпэк1уар, 
нэгъуэщ1хэри.  

зэрыщытар, иужьк1э а псом дамыгъэ лъап1эхэр къызэрыпэк1уар, 
нэгъуэщ1хэри.  

Зы махуэ гуэрым ар къыдэлъэ1уащ радиоприемникхэмрэ 
передатчикхэмрэ зэпкърылъхьэнымк1э Хьэмыщэ дыдэ1эпыкъуну. Тщ1эн 
къэдгъуэтаиххэ, жыт1эщ дыгуф1эри, телефон к1апсэр зытешыхьа 
шэрхъышхуэр къетхьэжьащ. Абы ди хадэк1эм къыпылъ къуэк1ийнэфым и 
1уфэм зыщедгъэубгъуащ. Мураду ди1эр к1апсэр к1арц жыг щхьэк1эхэм 
ф1этщ1энырт. Дыерыщми, сабий къарур а 1уэхум зэрыпэмылъэщынур 
къыщыдгуры1уэжым, нэхъыжьхэр къедджэн хуей хъуащ…   Къуэк1ийнэфыр 
езыр щ1ып1э хьэлэмэтт. Абы удыхьэмэ, куууэ псынэпс щ1ы1эмыл къабзэу 
къыщыщ1эжырт. И к1ыхьагък1э къуэк1ийр метр 400-м нэблагъэ хъурт. Абы и 
1уфит1ымк1э к1арц жыг баринэ лъагэхэмрэ хьэцыбанэхэмрэ ек1уэк1ырт. 
Бжьыхьэм жыгхэр пц1анэ хъуа нэужь, абыхэм пащ1ыхьа къуалэбзу абгъуэ 
куэдык1ейхэр къыщ1эщыжырт. Абы псыхэуэхэми ущрихьэл1энк1э хъунут, 
хьэндыркъуакъуэ, блэ е шындырхъо къаубыдыну къуэк1ийнэфым 
къыщыщхьэрыуэхэм. Зэзэмызэ абы къыщыхутэрт бабыщ джэдык1эхэм ещэ 
бажэ-дыгъуэгъуак1уэхэри. Зи абгъуэмрэ зи шырхэмрэ «хахуэу» зыхъумэ бабыщ 
анэхэри къик1уэтынутэкъыми, бажэхэм абыхэм гъунэгъу 
зыкъыхуащ1ыртэкъым, къызэрагъэлъеинур ящ1э хуэдэ. К1арц гъэгъам, 
хьэцыбанейм, псым къыщык1 а1уудзым (лилие) къапих мэ 1эф1ым дунейм тет 
гъудэ-бадзэр къришал1эрти, къуэк1ийнэфыр мэз дыдэу къыпф1агъэщ1ырт. 
Сабийхэр абы дысакъыу дыкъыпек1уэк1ырт, къуэк1ийнэфым удэхуэмэ къуацэ-
чыцэмрэ хьэдзыгъуанэмрэ «узэрызэхафыщ1энум» ф1ыуэ дыщыгъуазэти. 

…Пк1элъей нэхъ к1ыхь дыдэр (зы метрии 10 хуэдэ хъууэ) къетлъэфэл1ащ
телефон к1апсэм зыщедгъэшэщ1ыну щ1ып1эм. Арщхьэк1э ар апхуэдизк1э 
к1ыхьти, жыгым едупсеину тхузэф1эк1акъым. Ди ныбжьэгъу щ1алэ нэхъыжь 
зыт1ущ къы1ухьащ. Заур, Ахьмэд, Сулът1ан, Бидон, П1ет1ро, Мыцэ сымэ 
къыддэ1эпыкъури, пк1элъейр дгъэуващ, к1арц жыг щхьэк1эхэм к1апсэм 
зыщедгъэшэщ1ын щ1эддзащ. Ауэрэ шэджагъуэхуэк1уэ хъури, ди адэм и къуэш 
нэхъыщ1э Хьэжпагуэрэ Хьэмыщэ и адэ Шэмсэдинрэ къытхыхьэжащ. Махуэ 
псом пк1элъейр зэм зы жыгым, зэм адрейм едгъэувал1эурэ телефон к1апсэм 
зедгъэубгъун тхузэф1эк1ащ. Телефонхэр Хьэщхъуэжь Валерикхэ, ди деж, 
П1ыт1ат1эхэ щ1эдгъэуващ. Сигналыр къэзыт 1эмэпсымэр (передатчикыр) 
Хьэмыщэхэ деж щ1этт. Щхьэж и унэ ек1уэл1эжащ, ик1и япэу а махуэм ди адэ-
анэхэр телефонк1э зэпсэлъащ. Щытхъук1э дэри къытлъэ1эсащ, дауи. Ит1анэ, 
сабийхэм чэзур къытлъысри, зым-зым деж дыпсэлъэн щ1эддзащ. Сыхьэтк1эрэ 
дызэпсалъэу телефоныр т1ыгът, уеблэмэ къуажапщэми къуажэкуми къик1ыурэ 
ц1ык1уми инми, зэрыжа1эу, ар къагъэсэбэп хъуащ. Зыгъэпсэху ди1акъым 
махуэ зыбжанэк1э - ц1ыхур чэзуурэ ди деж щызэблэк1ырт. Ауэ тхьэмахуит1 
дэк1ри, ц1ыхухэр нэхъ сабырыжащ, зы мазэ хуэдэк1э телефонхэр тетхыжри, 
Хьэмыщэ 1эрыдгъэхьэжащ. Телефонхэр къэзуужыртэкъым. Пэжыр жып1эмэ, 
Хьэмыщэ и закъуэт ар зи жагъуэ дыдэ хъуар. Абыхэм яп1эк1э, зэгъунэгъуу псэу 
зэныбжьэгъухэм къэдгупсысащ маф1эдз пхъуантэ нэщ1хэр 1уданэ 1увк1э 
зэпыщ1ауэ абык1э «дызрипсэлъэну». Апхуэдэ 1эмэпсымэм урипсэлъэфыну 

жып1эныр т1эк1у егъэлеят. Ауэ механикэ макъхэр абы иризэхэпхырт. 
Къэнэжыр Морзэ и азбукэр къыдгуры1уэнырти, Хьэмыщэ ари дигъэщ1ащ. Зы 
мазэ хуэдэк1э ар къэдгъэсэбэпу дежьэжащ.  1954 гъэм зэныбжьэгъухэр зэгъусэу 
япэ классым дык1уащ. Хьэмыщэ школым мык1уэми (унэм щрагъаджэрт), дэ 
псори дызэхэту дыкъапщтэмэ, ар и 1ущагъэк1э къыттек1уэрт. Пэщ1эдзэ 
классхэр къыщыдухым, ар щ1агъэт1ысхьащ курыт еджап1эм. Егъэджак1уэхэм 
зэпымыууэ Хьэмыщэ щапхъэу къытхуахьырт. Ар 1эсэлъасэт, щэныф1эт, псом 
нэхърэ нэхъыф1у еджэрт. Хьэмыщэ щ1эныгъэл1 1эзэ хъуну тра1уэрт, дэ, 
къуещ1ейхэм, 1эщыхъуэ ф1эк1а къытхэмык1ыну къыджа1эрти, мащ1эу 
дризэгуэпырт. 

Хьэмыщэ школым щ1эсу ди щ1ыналъэм щумыгъуэтыну передатчик нэхъ 
лъэщ дыдэ зэпкърилъхьэфауэ щытащ. Школыр ехъул1эныгъэ и1эу къиухри, ар 
Къэбэрдей-Балъкъэр къэрал университетым и радиотехникэ факультетым 
щ1эт1ысхьащ. Абы къыхуагъэлъэгъуат университетым егъэджак1уэу 
щылэжьэну, арщхьэк1э къуажэм къигъэзэжауэ щытащ. Мы зэманым абы 
радиоэлектроникэм хурегъаджэ, Налшык щопсэу.  

Сабиигъуэм зэры1ыгъа зэныбжьэгъухэр гъащ1эм дызэбгридзащ, ауэ ди 
гукъэк1ыжхэм «дызэпащ1эу» согугъэ. 

2016 , 1   22-м

Сэлэт унэм нэхъ ебгъэщхьынут Къаншыуей къуажэкум 1938 гъэм 
щаухуауэ щыта курыт школыр. Абы и пщ1ант1эр къуацэ-чыцэмрэ 
шупсыранэмрэ къаухъуреихьырт, бгъэныщхьэ унэхэр дэту еджап1эм 
пэгъунэгъуу щыт лъапсэхэм бжэнхэр куэду щахъумэрти, зэпымыууэ ахэр 
школым къыдэзэрыхьырт. Хэку зауэшхуэм и зэманым школыр нэмыцэхэм 
яубыдри, шэщ папщ1эу къагъэсэбэпат…Школ гупэм сабалъэ хъужауэ и1э 
щ1ып1э нэщ1ым къуажэ сабийхэм топыр махуэм жэщ хъуху 
къыщрахуэк1ырт. Абыхэм гупипл1у загуэш хабзэт - къуажэкум, къуажапщэм, 
къуажэк1эм, гуохьэблэм щыпсэухэу зызэхагъэщхьэхук1ырт. Зэман дэк1ри, 
ахэрщ «Жаншэрхъ» зыф1аща футбол гуп ц1эры1уэм япэ увып1эхэр 
республикэм къыщезыгъэхьу джэгуар.                                               А зэманым транспортыр 
гъуэтыгъуейуэ, колхозхэм я къулейсызыгъэк1э гъэсыныпхъэ кърамыту 
зэрыщытам къыхэк1ыу Къаншыуей къуажэм щыщ футболистхэм къахуихуэрт 
республикэ чемпионатым мык1уэфу е апхуэдэ зэпеуэр щыщ1идзэну сыхьэт 
бжыгъэм къык1эрыхуу… Школым и япэ унафэщ1у щытар Хэку зауэшхуэм и 
л1ыхъужь Къарэжь Къэралбийт. Абы тхыдэмк1и иригъаджэрт, апхуэдэуи 
Къаншыуей къуажэм и партбюром и пщэ къыдилъхьауэ колхоз унафэщ1уи 
лажьэрт. Курыт еджап1эм щрагъаджэрт си адэми (дзэ хуэ1ухуэщ1эхэмк1э) си 
анэми (школ завучт, географиер, биологиер, астрономиер класс нэхъыжьхэм 
щригъэ1эрт). Ахэр Налшык дэта Ленин еджап1э къалэ ц1ык1ум 
егъэджак1уэхэр щагъэхьэзыр и курсхэм щызэрыц1ыхуат.  Зэрыжа1эжымк1э, 
ди адэм Екатеринэ (си анэр урыст) къиша нэужь, зэман щ1агъуи 
дэк1агъэнтэкъым, мазит1-щым, хъарзынэ дыдэу адыгэбзэк1э псэлъэныр 
зригъэхъул1ат. Къапщтэмэ, ди анэр хамэ къэралыбзэхэм сыт щыгъуи 
хуэгурыхуэт. Школк1уэгъуэ ныбжьым ар нэсатэкъым, и ныбжьэгъу 
ц1ык1ухэм яхэтурэ абы нэмыцэбзэр щызригъэщ1ам (ар къыщалъхуа 
Раздольнэ жылэм нэмыцэ колоние щы1ащ). Хэку зауэшхуэр къыщыхъеям, 
Екатеринэ 8-нэ классым щ1эст, ар Винограднэ (Мэздэгу район) къуажэм 
щы1а нэмыцэ комендатурэм мызэ-мыт1эу ираджат нэмыцэбзэр урысыбзэк1э, 

урысыбзэр нэмыцэбзэк1э зрагъэдзэк1ын щхьэк1э… Ди анэм егъэджак1уэ 
1эщ1агъэр къыдалъхуами ярейт. Нэхъыщхьэрати, еджак1уэм зэрепсэлъэн 
хуей бзэ дахэр абы 1урылът. Абы и бын нэхъыщ1эхэм къытхуихуэрт, ди 
школк1уэгъуэ мыхъуами, географиемк1э и дерсхэм дыщ1эсыну школым 
дыщыздишэ. Зыплъыхьак1уэхэм ятеухуа хъыбархэм тф1эгъэщ1эгъуэну 
деда1уэрт е щ1ып1э телъыджэ куэд къэтц1ыхурт. Апхуэдэу пасэу 
егъэджэныгъэм «дызэрыхилъэсар» арагъэнт, илъэсихым сэ езым еджэк1э 
зэзгъэщ1эжат.  

 :  ,  , 

 ,  ,  . 

… Класс нэхъыжьхэм щригъаджэхэм я гъусэу, ди анэм «зек1уэ»
дыздишэрт: Сунжэрэ Тэрч бгымрэ я 1уащхьэ лъагэхэм дыдэк1ырт, Хурикау 
адэк1э щы1э ингуш мэзым дынэсырт, курпыпсым дык1уэрт, къуажэм и 
1эгъуэблагъэхэр зэдгъэц1ыхурт. Шэч хэмылъу, апхуэдэ гъуэгуанэхэм щ1э 
куэд къыщытщ1эрт. Компас (къаблэмэ) къызэрагъэсэбэпым зыхэдгъэгъуазэрт, 
щ1ып1эм и лъэныкъуэхэр зэхэдгъэщхьэхук1ыу, маф1э тщ1ыуэ, пщы1э 
дгъэувыфу зыдгъасэрт. Апхуэдизк1э си щ1эныгъэмк1э сигурэ си щхьэрэ 
зэтелъ сыхъуати (апхуэдэу зыкъысщыхъужырт), школк1уэгъуэ ныбжьым 
дыщынэсым (сэ илъэсибл сыхъуат, си къуэш нэхъыщ1э Вовэ - илъэсих), «сэ 
армырми псори сощ1э», - жыс1ащ, школым сахуэк1уэн сымыдэу. Арщхьэк1э 
щ1эх дыдэуи ди адэ-анэм сыкъытрагъэхьэжащ, си къуэш нэхъыщ1э ц1ык1у 
Вовэ сык1элъыплъын зэрыхуейр щхьэусыгъуэ схуащ1ри. …Школым предмет 
псори адыгэбзэк1э дагъэджырт. Сэ зызгъэщ1агъуэрт ди анэдэлъхубзэмк1э 
нэхъ псынщ1э дыдэу къеджэу классым щ1эсыр сызэрыарам щхьэк1э. Ауэ, 
къуейщ1еин жып1ами, зыри зытезгъак1уэртэкъым. Пэщ1эдзэ классхэм 
дыщыщ1эса зэманхэм нэгъуэщ1 зы 1уэхугъуи сигу къок1ыж - ди 
егъэджак1уищми махуэ къэс «Два веселых гуся» сабий уэрэд ц1ык1ур 

жыт1эн хуейуэ къытхуагъэуву зэрыщытар. А къалэныр щ1алэ ц1ык1ухэм 
дежк1э хьэзаб пэлъытэт абы щыгъуэм, ауэ иджы а мультфильм ц1эры1уэр 
слъагъуху, сабиигъуэм сыхишэжу си гукъыдэжыр къызэщ1о1этэ, къуажэр, 
школыр, си классэгъуу щытахэр зэуэ си нэгум къыщ1оувэжыр. Еджак1уэ 300-
м нэблагъэрэ лэжьак1уэ 20-м щ1игъурэ зэк1уал1э школым псыи электрэ 
къаруи ек1уал1этэкъым. Арати, дерсхэр пшапэ зэхэуэгъуэ мыхъу щ1ык1э 
зэф1агъэк1ырт. Щ1ымахуэм пхъэ гъэсыныр курыт еджап1эм 
яхурикъуртэкъыми, ф1амыщ1ымрэ пхъэмрэ унэхэм здитхырт. Школым 
къедзыл1а щ1ы 1ыхьэм къэк1ыгъэ зэмыл1эужьыгъуэхэр къыщагъэк1ырти, 
гъэмахуэм абдеж биологиемрэ зоологиемк1э дерсхэр ди анэм 
щригъэк1уэк1ырт. Епэр, къэлэрдэгу, дадийщхьэху, нэгъуэщ1 удз 
гъэгъахэмк1э, бжьын, бэлыджэ, джэш хьэсэхэмк1э бейт а школ пщ1ант1эр. А 
дахагъэ псом зы 1уащхьэ къахэщырт - тхьэк1умэк1ыхьхэм я гъуэр. Дэнэ 
къик1ат школ пщ1ант1эм тхьэк1умэк1ыхь, жыф1энк1э хъунущ. Пэжращи, ди 
анэм Мэздэгу къалэ тхьэк1умэк1ыхьит1 зэгуэрым кърихауэ щытат. Илъэс 
зыбжанэм ахэр багъуэри, уеблэмэ я гъуэми имыхуэжу къуажэ псом 
щызэбгрык1ауэ щытащ.  Куэдрэ я хадэхэм къыщаубыдыжащ къуажэдэсхэм 
ахэр. Нэгъуэщ1 зы 1уэхугъуи си гум къредзэж: гуф1эгъуэ махуэхэм 
ирихьэл1эу еджак1уэхэм гъущ1ык1эжьхэр къуажэм зыщыхудагъэхьэсырт. Ди 
школым къытек1уэ район псом щы1этэкъым гъущ1 нэхъыбэ 
зэхуэхьэсынымк1э, сыту жып1эмэ Хэку зауэшхуэм и зэманым къуажэм 
пэгъунэгъуу щек1уэк1а  зэхэуэхэм къащ1энауэ къуак1эхэм фочышэхэр, танк 
къутахуэхэр, топхэр зытета гъущ1ыпэхэр, 1эщэхэр куэду дэзт.  

1953 ,  ,    ,  ,  

 ,      , 

                 ,       

           ,   ,    . 

…Сощ1эж, ди лъахэм и гимныр щ1эту пионер галстук плъыжьхэр
къызэрыддалъхьар, зыдгъэщ1агъуэу ахэр ди благъэ-1ыхьлыхэм едгъэлъагъуу, 
махуэ псом къызэрытк1ухьар. Ар сабий хъуэпсап1эхэм ящыщу къыдэхъул1а 
зы 1уэхугъуэт. Псынщ1эу блэлъэтат япэ илъэсипл1ыр. Ф1ыуэ дызэреджам и 
щыхьэту, щ1ыхь тхылъхэри къыдатыжат. Гъэмахуэ зыгъэпсэхугъуэр 
къэблэгъат. Си къуэш ц1ык1у Вовэрэ сэрэ ди урыс анэшхуэ-адэшхуэ Еленэрэ 
Никитэрэ я деж (Раздольнэ жылэм щыпсэурт) дык1уэжынут. Ипэк1э уплъэмэ, 
зэкъуэшит1ым гъащ1э зырыз тхухихырт, ауэ зэк1э 1958 гъэм и гъэмахуэ 
зыгъэпсэхугъуэ дахэр къытпэщылът… 

2016 ,   

I  

Тэрч къалэ дэт интернатым и еханэ классыр къэзухауэ, 1960 гъэм  и 
гъэмахуэр сыкъыщалъхуа Къаншыуей жылэжьым щызгъак1уэрт. Махуэ 
псок1э къуажэм и 1эгъуэблагъэр къызэхэсплъыхьыфырт, слъагъум 
зыщызмыгъэнщ1у. Хущ1ыхьэгъуэ симы1эу зэпымыууэ зы 1уэху гуэрым 
сыпэрытми, къалэм щы1э си ныбжьэгъухэм сахуэзэшырт. Япэ-епл1анэ 
классхэр къуажэ школым къыщызухати, мыбдежи куэд щысц1ыхурт, ауэ 
абыи емылъытауэ зэманыр зэшыгъуэ сф1эхъурт.  

Зы махуэ гуэрым ди деж къыдэлъэдащ К1эрашэхэ Албэчрэ Даухъанрэ 
япхъу нэхъыщ1э Налифкэ. Абы къыджи1ащ хъыбарыщ1э къахуихьыу Урыху 
нэс хьэщ1э къазэрыхуэк1уар ик1и сэри зыгуэрк1э сэбэп сыхъуну 1ыхьлыхэр 
къызэрысщыгугъыр къыхигъэщащ. Даухъанрэ ди анэ Екатеринэрэ сыт хуэдэ 
1уэху лъэпкъым къыщамы1этами, зым адрейм зыщ1игъакъуэу апхуэдэт. 
Даухъан куэдрэ къыхуихуэрт езым и бынхэм къищынэмыщ1а, дэ 
зэкъуэшитхуми къытк1элъыплъын хуейуэ. Дэри ар ди анэ ет1уанэу дыбжыу, 
ф1ы дыдэу тлъагъурт. Мамэ пщэдджыжьым къыщыщ1эдзауэ жэщ хъуху 
къуажэ курыт школым щы1эт, сменит1 иригъаджэу. Ар къэгувэ хъумэ, дэ 
дыкъызэрымэжал1эу Даухъан деж дыжэрт. Метр 400 хуэдэ къыщ1эк1ынт ар 
зэрытпэжыжьэр… 

Къысхуейуэ щыжа1эм, сеп1эщ1эк1ыу зызгъэхьэзырри, Налифкэ и 
гъусэу Албэчхэ сунэт1ащ. Даухъанрэ Албэчрэ я пщ1ант1эм зэрызехьэшхуэ 
дэлът, гъунэгъуи жэрэгъуи зэрыжа1эм хуэдэу, зэхуэсауэ. Нэхъ 
гъэщ1эгъуэнрати, апхуэдизк1э къыхуахьа хъыбарым ахэр къигъэу1эбжьати, 
зым жи1эр адрейм зэхамыхыжу сытми зэпсалъэрт. Ц1ыхухъухэм джэдкъазыр 
кърахуэк1ырт, ц1ыхубзхэм лэкъум ягъажьэрт, хэти п1астэр шыуанышхуэм 
щызэ1ащ1эрт. Занщ1эу къызгуры1уащ гуф1эгъуэ гуэрым 
зэрызыхуагъэхьэзырыр.   

Даухъан гу къыщыслъитэм, хъыбарегъащ1э Урыху кърагъэк1а щ1алэр 
сигъэц1ыхуащ. Къызэрыщ1эк1амк1э, абы къытхуихьа хъыбарыр ф1ыт: 
Албэчрэ Даухъанрэ Урыху дэс я 1ыхьлыхэм я деж щыхьэщ1эну ягъэк1уа 
япхъу нэхъыжь Рае яхьауэ арат. Хьэгъуэл1ыгъуэр щэбэт гъунэгъум траухуат, 
хъыбарегъащ1эм уэс1ыхыр ишэну и пщэрылът. А псом зыхуэгъэхьэзырыным 
махуит1 ф1эк1а къэнатэкъым. Ещанэ пщыхьэщхьэм уэс1ыхыр Урыху 
к1уэнут.  

К1эрашэ Анатолэ лъэныкъуит1к1э нысащ1эри щауэри благъагъэк1э 
къиубыдырт. Занщ1эу гу лъыстащ хьэлк1и теплъэк1и дэ т1ур 
дызэрызэмыщхьым. Ар и теплъэк1э къамылыфэт, набдзэ 1уврэ ф1амыщ1ым 
хуэдэу щхьэц ф1ыц1эрэ зытелъ, сабыр щ1алэ ц1ык1ут. Сэ сыдрийпсрийт, 
щ1алэ цыплъ, уэгуш нэк1ут. Абы нэхъыжьыфэ хуэдэу у1уплъэрт, ауэ сэ 
схуэдэ дыдэуи абы еханэ классыр къиуха къудейт. Дызэрызэмыщхьым 
емылъытауэ, щ1эх дыдэу абырэ сэрэ ныбжьэгъу дызэхуэхъуащ. Дакъикъэ 
зыбжанэм зэдгъэщ1ащ зым-зым теухуауэ псори. Абы сыхигъэгъуэзащ 
Къаншыуей нэс къызэрык1уа гъуэгур. Ар лъэсу къыпхырык1ат Елхъуэт, 
Ботэщей, Акъбащ жылэхэмк1э ик1и пщэдджыжьым Урыху деж къыщежьа 
щ1алэр шэджагъуэхуэк1уэу Къаншыуей къэсат. Автобус а зэманым иджыри 
зек1уэу щытакъым, закъуэт1акъуэрэ блэж машинэхэми ар 
къызэдащтатэкъым. Сытми, апхуэдэурэ ар къэсат ди деж. 

Даухъан дэ т1ум пщэрылъ тщищ1ащ пщыхьэщхьэ хъуху, Мэлгъэбэг 
ц1ык1ум дынэсу, уэс1ыхым хэту Урыху ягъэк1уэну я 1ыхьлыхэм хъыбар 
едгъэщ1эну. Дэри дахэтт апхуэдэ пщ1э къызылъысахэм. Гъуэгу дытехьэн ипэ, 
Даухъан дригъэдзэкъащ, дигъэ1ущащ адыгэ хабзэм къызэрезэгъым хуэдэу 
зэрызыт1ыгъынымк1э. 

Тутей, к1арц жыгхэм нэхъ гъуму къудамэ зырыз къапыдудщ, хьэ 
хьэулейхэм дазэрыпэщ1эувэфыным хуэдэу зызэщ1эдузэдри, дежьащ. 
Къапщтэмэ, пщ1энутэкъым къуажит1ым я зэхуаку дэлъ гъуэгуанэм 
узыщрихьэл1энк1э хъунур. Къуажэм дыдэк1ыху, хьэхэм я банэ макъыр 
увы1акъым, ди лъэ макъыр жыжьэ зэрахуэхъуу зэщ1эсабырэжащ. 
Л1ыхъужьыгъэм зедгъэхьу жылэр къызэднэк1а щхьэк1э, нэхъ гугъур 
къытпэщылъу къытщыхъурт.  Арщхьэк1э Къаншыуей дызэрыдэк1ыу,  сурэту 
ящ1ауэ ф1эк1а умыщ1эну щ1ыуэпсым и телъыджагъ псори ди пащхьэ 
къихутащ. 1уащхьэ лъагэшхуэхэм чэтэн удзыфэр хуэф1у траупхъуам хуэдэт, 
абыхэм я щ1агъым курпыпс ц1ык1ур щоушэ, адэжк1э 1эщхэмрэ бжэнхэмрэ 
гъудэ-бадзэм хуэбгъэдэну къып1эщ1олъагъуэ…  Дакъикъипщ1 хуэдэк1э 
удзыпц1э щхъуант1эм зыщедгъэхуэхри, гупсэхуу, тлъагъум 
зыщыдмыгъэнщ1у, дыхэсащ. Ди гъуэгум хэдгъэщ1ын зэрыхуейр 
къызэрытщ1эжу, дежьэжащ. Ди къуажэм къыщыщ1эдзауэ пхъэ 
лъэмыжыжьым нэсыхук1э гъуэгур егъэзыхыгъуэт. Лъэмыжым деж абы 
мащ1эу зыкъыщи1этыжырти, ижьырабгъумк1э 1уащхьэ лъагэхэр къытету, 
сэмэгурабгъумк1э тафэу ек1уэк1ырт. Мэлгъэбэг къуажэ ц1ык1ум дынэсыным 
километр зыбжанэ хуэдэ дэлъыжщ. Лъэмыжым къыщыщ1эдзауэ, зы дакъикъэ 

40 хуэдэк1э къызэднэк1ащ ари. Даухъан зи ц1э къри1уа и 1ыхьлыхэр 
къэдгъуэтащ. Пэжыр жып1эмэ, зыпэмыплъа хъыбар гуапэт яхуэтхьар.  

Асыхьэту 1энэр къаузэдри, нэхъыжьри кърагъэблэгъащ. Л1ыжьым 
къуэрылъху къыхуалъхуауэ гуф1эгъуэ 1энэм къыпэрашауэ арати, мащ1эу ефа 
нэхъыжьым занщ1эу къыгуры1уэщакъым дыкъыздик1амрэ хъыбар 
къахуэтхьар зыхуэдэмрэ. Зэрыхъум хуэдэу хъуэхъу тхуи1этыурэ, куэд 
дэмык1ыу 1энэм пэрысу ар 1урихащ. Аргуэру къраджащ нэхъ гъунэгъуу 
хьэблэм дэс зы нэхъыжь. Ари зы хьэгъуэл1ыгъуэ гуэр хэтагъэнти, 1энэм деж 
куэдрэ зыщимы1эжьэу, къыхуагъэгъуну елъэ1ури, щ1эк1ыжащ. 

Къызэрыджа1ам хуэдэу, Анатолэрэ сэрэ псы 1эф1 ф1эк1а дефэртэкъым. 
Ди благъэхэм дзыхь ящ1акъым ещанэ нэхъыжьыр къраджэну, сыт щхьэк1э 
жып1эмэ ари ипэ итаит1ым хуэдэу гуф1эгъуэ 1энэ пэрысагъэнк1э зыхуэ1уа 
щы1этэкъым.  

Хьэгъуэл1ыгъуэм ягъэк1уэнум и бжыгъэмрэ ар къызытехуэхэмрэ 
яубзыхухук1э, жэщыр сыхьэт ещанэм нэблэгъат. Зыдгъэпсэхуну 
дагъэгъуэлъами, нэхъ щ1эхыжу дыкъагъэушыжри, гъуэгу 
дыкъытрагъэувэжащ. Пщэдджыжьым сыхьэти 8-м дынэсыжащ Къаншыуей. 
Тхузэф1эк1ам дрипагэу, Даухъан ди зек1уэр къызэрыдэхъул1ам и хъыбар 
хуэт1уатэри, Толэ ди къуажэм и 1эгъуэблагъэр езгъэц1ыхуну дэсшащ. 
Сып1ащ1эрт абы ди курпыпсыр, щхьэлыр, клубыр, ди щ1ып1э дахэхэр 
езгъэлъэгъуну.  

Къык1элъык1уэ махуэр щэбэтт. Уэс1ых к1уэнухэр къызэхуэсащ. Псори 
къуажэ колхозым и1э «Зис» хьэлъэзешэ машинэшхуэ закъуэм зидгуашэри, 
дежьащ. Дызышэр машинэ псынщ1эу къехуэк1ыныр зи лъым хэт Гъыдэ 
Сэлэдинт. Ауэ ар нобэ нэхъ сакъырт. Ц1ыху 30 хуэдэ зэрыс машинэр хуэму 
ихурт.  

Урыху дыщынэсам пщыхьэщхьэхуэк1уэ хъуат. Хьэгъуэл1ыгъуэм хэт 
псори зэжьэр, дауи, дэрати, гуф1эу пшынэ макъамэк1э къытпежьащ, 
щ1алэхэмрэ хъыджэбзхэмрэ нэф1эгуф1эу къызэдэфэу щ1адзащ. Ц1ыхухъухэр 
пэщ щхьэхуэмк1э ирагъэблагъэри, нэхъ щ1алэхэр  лэгъунлеймк1э дыщ1ашащ, 
хъугъуэф1ыгъуэхэм щыщ къыт1уагъэхуэну. 

Ди ныбэ из зэрыхъуу, Толэрэ сэрэ пщ1ант1эм дыкъыдэк1ащ 
зытплъыхьыну. Урыху псы уэрым и 1уфэр зэдгъэлъэгъун хуейтэкъэ. Жэщ 
к1ыф1ым адэ жыжьэу къызэпхы1ук1ырт псым и ушэ макъыр. Куэд хуейт ди 
курпыпс чэнж ц1ык1ур абы щ1эрыхьэным. Псыежэхым и даущ макъым 
дыщ1эдэ1ук1ыу дыздэщысым, Толэ къыдеджэ и ныбжьэгъухэр къы1ухьащ. 
К1уэрык1уэм тету шыпсэ гуэрхэр яхузэхэслъхьэурэ урысыбзэк1э ахэр 
къезгъэда1уэрти, сызэпаплъыхьырт къагурымы1уэу.  
  Джылахъстэнейм сызэрыщыщыр зым къызэрищ1эу, 
къызэрызэплъамк1э къызгуры1уащ игу сызэрыримыхьар. 
Къызэрыщ1эк1амк1э, ари дэ дэщхьу зэгуэр уэс1ыхым хэту Ботэщей къуажэ 
къэк1уауэ щытат. Къуажэ щ1алэжь ц1ык1ухэм ар жэщым залымыгъэк1э тутей 
жыгым драхуейри, зэи абы къыпымык1а балийм ягъэлъыхъуауэ щытат. 

Иужьк1э щыдыхьэшхыжу «балий мыхъу ухуейкъэ?» - жа1эурэ 
ягъэбэмп1эжат.  

Шэч хэмылъу, ар къищ1эжат абы, Джылахъстэнейм сызэрыщыщыр 
щызэхихым. Зы тэлайк1э ар къыт1эщ1эмылъагъуэжу тк1эщ1эк1уэсык1ащ, 
арщхьэк1э куэдри къэмыту, к1эрт1офрэ кхъуейлъалъэрэ зыдэлъ хьэлывэ 
пщтырхэр и1ыгъыу къы1ухьэжащ. Урыху псы 1уфэм щызэхуэса 
щ1алэгъуалэм къахуригуэшэк1ыурэ си деж къыщысым, ар къызэупщ1ащ нэхъ 
сф1эф1ымк1э. Жыс1ащ къуейлъалъэ зыдэлъыр нэхъ къызэрысщтэр. 
П1ырып1ыжу езыр пщтыррэ пщтыру абы къысхуишиящ зы. Апхуэдизк1э абы 
сехъуэпсати, занщ1эу седзэкъащ. Маф1э си жьэм къыжьэдадзами ярейт, си 
жьэ к1уэц1ыр зыгуэрым кърисык1ырти, сымыбэуэфу, си бзэгур 
схуэмыгъэхъеижу асыхьэтым сищ1ащ. Толэ къыс1эщ1эна хьэлывэ ныкъуэр 
къыс1эщ1ипхъуэтри, залым къызэзыхыу щ1эпхъуэжа щ1алэ къуейщ1ейм 
к1элъыжащ. Хьэлывэм шыбжий сыр дыдэ далъхьауэ къыщ1эк1ащ. 
Апхуэдизк1э сигъэгузэвати, псыежэхым 1эгук1э псы къыхэсхыурэ сефэрт, 
нэгъуэщ1 и 1эмал къысхуэмыгъуэту. Толэ жэри сэхуран дагъэ къысхущ1ихащ 
унэм. Си гуапэ хъуат ар къызэрысщхьэщыжар. Къызэрыщ1эк1амк1э, хьэлывэ 
ныкъуэр езы щ1алэм абы иригъэшхыжат.  Апщ1ондэху жэщыр хэк1уэтащ, 
сыхьэт 12-р ек1уэк1ыу къыщ1эк1ынт. Уэс1ыхым ежьэжыну зигъэхьэзырами,  
бысымым куэдрэ да1ыгъащ дыкъыдамыгъэк1ыжу. Толэрэ сэрэ нэхъыжьхэр 
зыщ1эсымк1э драджэри, дунейм тет хьэпшыпыр (сабын, гъуджэ, дыху, 
лъэпэд, бэлътоку, мажьэ, н.) зык1эрапха тепхъуэр къытк1эралъхьащ, а псом и 
щ1ы1уж сом щырыщ къытхутралъхьэжащ (А зэманым ар ахъшэфт1, зы 
гъуэншэджрэ к1эстумрэ къыщ1эк1ырт). 

Утыкумк1э уплъэмэ, благъэщ1э зэхуэхъуахэр к1ыхьл1ыхьу зэпсалъэрт, 
къафэр зэпыуххэртэкъым. Сытми, жэщым сыхьэтищыр ек1уэк1ыу Урыху 
дыкъыдэк1ыжащ, къуажэм дыкъыщысыжар нэхущырщ. Си зэрани хэмылъу 
шыбжийм ирагъэса си бзэгур иджыри маф1эм илыгъуэрт, апхуэдэу махуэ 
зыбжанэк1э бжьыбжьыр хэк1ыжатэкъым. А уэс1ыхыр сэ си гъащ1э псок1э 
сигу къинэжынтэкъэ! Толэ хьэгъуэл1ыгъуэм и ужьк1э, зы илъэс 30 хуэдэк1э 
слъэгъуауэ къыщ1эк1ынкъым. Зэрымыщ1эк1э Арщыдан къуажэ 
дыщызэхуэмызэжамэ… Зы жьэу т1ури дыкъэпсэлъат: «Кхъуейлъалъэ зыдэлъ 
хьэлывэ пшхынт?» - жыт1эри…  

2017 , 1   23-м 

1  

1950 гъэрщ. Илъэсищ си ныбжьыр ирикъуащ. Махуэ псом 

1эубыдып1эншэу къызожыхь. Сыт щхьэк1и сымытхъэнрэт, зэгъунэгъу 

щ1алэжь ц1ык1ухэр дызэныбжьщи, ди 1утыжщ. Апхуэдэу зэгъусэу къуажэкум 

щ1алэ гуп дыкъыщыхъуащ, гъащ1эм и курыхыр зэгъусэу къэтщ1ащ. 

… Ди Къаншыуей къуажэм и гъунапкъэхэр ф1ыуэ тц1ыхурт. Ипщэк1э

абы Курп псыежэхым и сэмэгурабгъум бгъурыту къыщыщ1идзэрти, къуажэкум 

деж къуажапщэрэ гуохьэблэу щызэхэк1ырт. Ди адэ къуэш К1эрашэ Албэчхэ я 

деж гуохьэблэм щ1идзэрт, ди адэ шыпхъу Хьэтхъанхэ къуажапщэм 

щригъажьэу дэк1уейрт. Ди щ1ап1эр къызэбнэк1мэ, 1уащхьэ лъагэшхуэхэр ди 

щ1ыбагъ къыдэтт. Ди гъунэгъут Жылэхьэжхэ, Портэхэ, Фидархэ, Дадэхэ, 

Гъыдэхэ, Хьэжьхъуэжьхэ, К1унт1ыщхэ, 1эпщэхэ, Теунык1хэ, Шормэнхэ. Дэ ди 

1эгъуэблагъэм къиубыдырт ди лъапсэм къыхуэзанщ1эу щыт щхьэл 

хужьышхуэр, абы щек1уэк1 1эуэлъауэм нэхущым щ1иддзэрти, гъавэр жэщ 

хъуху яхьэжын яухыху дыщ1эдэ1урт.  

   Сельпом псы 1эф1ымрэ к1энфет щхъуэк1эплъык1эхэмрэ щащэрт. Школым ди 

адэ-анэм зыщрагъаджэрт. Водокачка-к1э дызэджэ псынащхьэр хьэлэмэт дыдэт, 

псынэр зыдэт къуэм и бгы блыным щунэфхэм я абгъуэр к1эрызырт. Клубым 

фильмхэр щагъэлъагъуэт. Къуажэ сымаджэщым ди адэм и къуэш Хьэшпагуэрэ 

ди 1ыхьлы К1эрашэ Албэчрэ щылажьэрт. 

Албэч сабийхэр ф1ы дыдэу дыкъилъагъурт: ар ди деж блэк1ыу 

лэжьап1эм к1уэрти, псом япэу дыкъилъагъурти, ит1анэ и къалэнхэм пэрыхьэу 

арат. Иш сабырым дигъэшэсырт, и шыр гум щlэтщlэу дигъасэрт. Апхуэдэуи 

сыхьэтк1эрэ ар къытхутепсэлъыхьыфырт дызыщымыгъуазэ къалэшхуэхэм я 

ехъул1эныгъэхэм, кхъухь хужьышхуэхэр  ди щхьэлым иригъапщэурэ абы 

нэхърэ куэдк1э нэхъ иныну тенджызым зэрытетхэр. Хэку зауэшхуэм, ди 

къуажэм и 1эгъуэблагъэм щек1уэк1а зэхэуэхэм, жылэм и къуак1эбгык1эхэм я 

щэхухэм, нэгъуэщ1 хьэлэмэт куэдхэри жиlыжт.  

Псом хуэмыдэу сэ сф1эф1т Шейт1аныкъуэ аузк1э зэджэ щ1ып1эм теухуа 

хъыбархэм сыщ1эдэ1уну. Ар езыр абы к1уэрейт. Ди 1ыхьлым 

зэрыжи1эжымк1э, абы щыпсэурт шейт1ан анэхэм къыхыф1адза  я шырхэу 

тхьэк1умэк1ыхь теплъэ зи1э хъуахэр. Абыхэм губгъуэм ит удз щхъуант1э 

1увхэр я хэщ1ап1эт, зэзэмызэ аузым къыдыхьэ я анэхэм ягъашхэт.  Махуэ псом 

апхуэдэу я щхьэ япlыжу Шейт1аныкъуэ губгъуэ хуитым тхьэк1умэк1ыхь хъушэ 

дэст. 

Абыхэм я хъыбарыр Албэч апхуэдизк1э гъэщ1эрэщ1ауэ къыджи1эрти, 

жэщхэм сепщ1ыхьу щ1эздзащ аузым. Си гур ящ1эгъу хуэдэт анэхэм 

къыхыф1адза а шырхэм, дуней псор иджы абыхэм «къатегушхуэну» 

къысф1эщ1ырт.  

Аузыр зэзгъэлъэгъуну сыщ1эхъуэпсырти, Албэч мэкъу къишэну 

щык1уэк1э сыздишэну селъэ1уащ. Сыхуейт тхьэк1умэк1ыхьхэр 

зэзгъэлъэгъуну, ящыщ унэм къыздэсхьыну. Албэч жи1ащ езыр мэкъу еуэху, сэ 

и шыр хуэзгъэхъуну, псы хуэсхьыну къэзгъэгугъэмэ, зэрыарэзыр. Къэнэжар си 

адэ-анэм зыкъезгъэут1ыпщынырт. Си янэм зы мащ1эрэ зихъунщ1ащ, ауэ си 

адэм занщ1эу хуит сищ1ащ: «Ирек1уэ, балигъ хъунщ», - жи1эри. 

Къык1элъык1уэ махуэр къысхуэгъэсыртэкъым. Сытми, Албэчрэ сэрэ 

дызэрызэгуры1уам хуэдэу, ар жьыуэ къы1ухьэри, удзышэ дежьащ. Гъуэгуанэ 

к1ыхь къытпэщылът: курп псы ц1ык1ум дызэпрык1ыу, Кавказ къурш ц1ык1ур 

къызэднэк1ын хуейт, Сунжэ бгы лъэныкъуэмк1э дгъазэу Мэлгъэбэг (Ингуш 

Республикэ), Хурикау (Осетие Ищхъэрэ-Алание) жылэхэр здэщы1эмк1э 

дыкlуэрт. Ди гъуэгур зэми сабалъэу, щ1ып1э-щ1ып1эк1эрэ ят1агъуэу, 

сэмэгурабгъумк1э фэеплъ сын зы щ1ып1э гуэрым деж къызэрыдгъэшар нобэ 

хуэдэу сощ1эж.  

Зы сыхьэт, сыхьэтит1 хуэдэк1э дынэсащ Шейт1аныкъуэ аузым. Жэщк1э 

сызэпщ1ыхьа «дунейр» нэхуап1э схуэхъуат. Щ1ып1эр дахэ дыдэу 

къыщ1эк1ащ. Удзыщ1э щхъуант1эхэм тафэр яуфэбгъуащ, абы хэзу 1ущхъэ 

плъыжьыпс ц1ык1ухэр хэпхъауэ хэтщ, пк1ауэ лъакъуэ к1ыхьхэр, уэгунэбзухэр, 

къашыргъэхэр аузым щыкуэдщ. Асыхьэту тхьэк1умэк1ыхьхэм 

сыкъауфэрэзыхьащ, я джэгум сыхашану сыкъыхураджэ хуэдэ.   

Албэч сиущиящ удз к1ырхэм сыхэмыхьэну, сыту жып1эмэ 

тхьэк1умэк1ыхьхэр абыхэм хэзу хэст, сымыщ1эу сп1ыт1ынк1э хъунут. 

Къэзжыхьым-сыджэгуурэ, махуэр зэрык1уари къэсщ1акъым. Ауэрэ 

загъэпщк1ужащ тхьэк1умэк1ыхь ц1ык1ухэми. Дыкъыщежьэжым, сэ 

къыздэсщтащ махуэ псом си ужь иту къэзыпк1ыхьа зы тхьэк1умэк1ыхь шыр. 

Унэм дыкъыщысыжар жэщыр хэк1уэтауэщ. Албэч 1эщымрэ джэдкъазымрэ 

къахуиша удз ц1ынэр зэрылъ шыгур щиунэщ1ым къызжи1ащ махуит1 дэк1мэ, 

удзышэ дызэрык1уэнум зыхуэзгъэхьэзырыну. А п1алъэм къриубыдэу, 

сегупсысын хуейт къыздэсща тхьэк1умэк1ыхь ц1ык1ур унэм къэзгъэнэнрэ 

езым хуэдэхэр щыпсэу Шейт1аныкъуэ щ1ып1эм схьыжынрэ.  

А махуит1ыр си гур дзапэм ф1элъу есхьэк1ащ, хьэуэ хьэблэм дэтыр 

тхьэк1умэк1ыхьым къысф1ещак1уэрти. Бэлыхь зытеслъхьа тхьэк1умэк1ыхь 

шырыр апхуэдизк1э шынэрти, си гуф1ак1эм зыщыдигъэпщк1ухьыну е1эрт. 

Апхуэдагъэххэу махуит1ыр згъак1уэри, си «ныбжьэгъур» къыздэсщтэжри, 

Албэч и гъусэу удзышэ сежьащ. Тхьэк1умэк1ыхьыр зэрызут1ыпщыу - 

зыщалъхуа лъахэр къиц1ыхужынтэкъэ - илъри, гъуабжэгъуэщым хуэдэу 

зыщ1ып1эк1э щыбзэхыжащ. Арщхьэк1э куэди димыгъэк1ыу зыбгъупщ1 

иджыри щ1ыгъуу ар «къыкъуэлъэтыжащ» ик1и хабзэ зэрытхуэхъуауэ, махуэр 

дыкъызэрехуэк1ыу дгъэк1уащ.  

Апхуэдэурэ тхьэмахуит1 к1уащ. Албэч и удз пыупщ1ынри иухащ. 

Бжьыхьэр къэблэгъати,  удз щхъуант1эхэм я п1эк1э мэкъу 1этэхэр губгъуэм 

къыщыхутат, дунейр нэхъ фагъуэ хъуат, нэхъ ин хъуну хунэса си 

тхьэк1умэк1ыхь шырхэми я джэдыгу тхьэмбылыфэхэр нэхъ яжьафэм хуэк1уащ. 

Абыхэм ящыщ языныкъуэхэм Шейт1аныкъуэр ябгынэри, нэгъуэщ1 аузхэм 

1эпхъуат, къэнахэрати, сыкъамыц1ыхуж защ1ырт.  Махуит1к1э унэм здэсхьауэ 

щыта тхьэк1умэк1ыхь шырым и закъуэт къызбгъэдыхьэфыр Шейт1аныкъуэ 

дихьа нэужь.   

Албэчрэ сэрэ ди «зек1уэм» и ф1ыгъэк1э, куэдым сыхэгъуэзауэ 

къэслъытэжырт, сабий «дунейм» сыкъыхишу дунейр зэрыабрагъуэр а п1алъэ 

к1эщ1ым зыхызигъэщ1ауэ къысщыхъурт. Нэхъыщхьэрати, гъащ1эм гугъуехь 

куэдым - дэ1эпыкъуэгъуншэу къэна а тхьэк1умэк1ыхьхэм хуэдэу - 

узэрыщыуэныр, абыхэми пэлъэщыфын зэрыхуейр къызгуры1уат. Ауэ ц1ыхум 

къигупсысакъым «усабииху зыхэплъхьэрщ» - жа1эу. 

Абы лъандэрэ илъэс блыщl дэкlащ. Иджыри кьэс жэщхэм солъагъу 

Шейт1анукъуэ дэс тхъэкlумэкlыхъ цlыкlухэр, зым зым кlэлъыжу, удз увым 

зыщэгъэпщкlу. Зэи тщыгъупщlэнкъым ди сабий и гъуэр!  

2017 , 1   19-м 

